
Abstract: The very first demonstration of Mongolia’s People Republic was organized on December 7, 1989 in Khovd by students and teachers of the Khovd Teachers’ Training College. It was concluded that the Khovd demonstration was the first of its kind because it met all eight criteria, according to criteria developed by researchers studying demonstrations. To summarize briefly, the demonstration was unique in a way that firstly, the first large demonstration that drew  about  250 people, secondly,  it was held without permission, and thirdly, the first call for the resignation of the Politburo and the Government. Fourthly, it was the    first demonstration to revive national ideology, history and culture, courageously raising the portrait of Genghis Khan and fifthly it was partly influenced by ethnic factors. Research shows that the protests led to the resignation of the Politburo in March 1990 and the peaceful change of regime in Mongolia. The perestroika of the Soviet Union and the perestroika of J. Batmunkh in Mongolia also affected the Khovd demonstration. In addition to students and teachers, Khovd residents took part in the demonstration. The study was relied on the archive materials from the General Archives of Mongolia, Mongolian People Party and Khovd aimag as well as interviews with demonstrators.

Удиртгал
БНМАУ-ын анхны эсэргүүцлийн жагсаал хаана болсон вэ гэсэн асуулт өнөөдрийг хүртэл судлаачдын дунд маргаантай хэвээрээ байна. Үүнд 2010 оныг хүртэл гадаад дотоодын судлаачид анхны жагсаалыг Улаанбаатарт 1989 оны 12-р сарын 10-ны өдөр болсон гэх үзэл давамгайлж байлаа. Энэ онол нь монголд дэглэм солигдох үйл явцыг тайлбарлахдаа гурван бүрэлдхүүн хэсэгтэй буюу, нэгд, хотоос эхэлж хөдөө тархсан, хоёрт, хотын элитийн хүүхдүүд санаачилсан гэж үзэх онол ноёрхож байжээ. Гэвч энэ онол нь буруу гэдгийг сүүлийн үеийн баримт судалгааны материалууд харуулж байна. Мөн 1989 оны 12-р сарын 3-нд Эрдэнэтэд болсон үйл явдлыг анхны жагсаал байсан уу гэсэн асуулт гараад байгаа. Зохиогч энэ талаар тусдаа судалгаа хийж өгүүлэл хэвлүүлэхээр бэлдсэн байгаа. Ямартай ч анхны эсэргүүцлийн жагсаал нь 1989 оны 12-р сарын 7-нд Ховдод, 1989 оны 12-р сарын 10-ны өдөр 12-14 цагийн хооронд Эрдэнэт, Улаанбаатар хоёрт зэрэг болжээ. Тиймээс энэхүү өгүүлэлд социалист монголын эсэргүүцлийн анхны жагсаалын талаарх судалгааны үр дүнг танилцуулах болно. Ямартай ч эдгээр цуврал өгүүллээр Ховдын ба Эрдэнэтийн мөн Улаанбаатарын жагсаалууд  нь өөр хоорондоо харилцан хамааралгүй явагдсан гэдгийг нотлохыг хичээсэн, хоёрт эдгээр  нь бараг нэг зэрэг явагдсан учраас нэг нь нөгөөгөө дагалдсан гэж тайлбарлахыг шүүмжилсэн болно. Тэгэхлээр тархах (spread) гэдгээр хамгийн эхний жагсаалуудыг тайлбарлах боломжгүй. Тиймээс аймгуудыг хоёр хуваан үзэж болно, хоёрдугаар бүлэг буюу МоАХ-ны төлөөлөгчид зохион байгуулалттайгаар аймгуудад очиж МоАХ-г зохион байгуулж, жагсаал өлсгөлөнг “зааж өгсөн” аймгуудад “нөлөөлөх” дуурайх үзэгдэл байсэн гэдэг нь манай судалгаагаар нотлогдсон. Судалгаанд монгол ном хэвлэлийн материалуудаас82 гадна Монголын Архивын Ерөнхий газрын
82 Ховдын жагсаалын талаар 2009 оны С.Эрдэнэцогт, Д.Мөнхтөр нарын “Эрх чөлөөний эрэлхийлэлд” ном (Эрдэнэцогт, Мөнхтөр, 2009), 2010 оны Б.Чилгэрийн “Шөнө мандсан нар” (Чилгэр, 2010) 2010 оны Ц.Баасандоржийн “Монгол улсын түүхэн дэх улс төрийн анхны жагсаал цуглааны тухай” гэсэн өгүүлэл тус тус гарсан (Баасандорж, 2010).

архив, МАХН-ын архив, Ховд аймгийн архивын материалыг тус тус ашигласан. Мөн оролцогч нартай уулзаж ярилцлага авав. Сэдэвтэй холбоотой зохиогч нь цуврал зургаан өгүүллийг нийтлүүлснийг сонирхсон хүн нь үргэлжлүүлэн уншиж боломжтой83.
Сэдвийн судлагдсан байдал.
Ховд дахь Багшийн Дээд Сургуулийн (цаашид БДС гэж товчлох) багш, оюутнууд жагсаалын талаар өнгөрсөн хугацаанд ном зохиолууд дээр хэрхэн гарч байсныг судлах тодорхойлохыг энэ хэсэгт оролдлоо. Хамгийн эхэнд “Залуучуудын үнэн” сонины 1990 оны 1-р сарын 7-ны “Миний бодлоор бол” буланд оюутан Л.Чинчулууны захидал, Эрдэнэтийн жагсаал, мөн МоАХ-ны 12-р сарын 10-ны жагсаалын тухай захидал нийтлэгдсэн байна. (Ярихаасаа хийх нь гэдэг ямар ч байсан бодох үг, 1990). Энэ бол товчхон боловч анх удаа Ховдын жагсаалын талаар хэвлэлд гарсан мэдээ юм. Үүний дараа 1991 оны 6-р сарын 11-13-нд болсон МоАХ-ны II их хуралд тэргүүлэгч Ц.Элбэгдоржийн тавьсан илтгэлд “Орон нутагт тухайлбал Ховд, Эрдэнэт хотуудад мөн сарын эхээр болсон цуглаан” (Элбэгдорж, 1999, p. 21) хэмээн албан ёсоор дурдагдсан. Дараа нь хурандаа Х.Шагдар “Монголын залуучууд” сонины 1992 оны 6-р сарын 26-ны дугаарт уг үйл явдалд оролцогч Д.Мөнхтөр зэрэг хүмүүсээс ярилцлага хийн сурвалжилж “Аюушийн талбай амь орсон нь” нэртэй томоохон нийтлэлийг бичсэн. Энэ нийтлэл нь олон нийтэд Ховдын үйл явдлын бүрэн дүр зургийг өдөр тутмын сонин дээр анх удаа харуулсан томоохон нийтлэл юм. Тэрээр үйл явдлыг анх удаа “Ховд хотын Багшийн дээд сургуулийн оюутан багш нар цуглаан хийснээс хойш гурав хоногийн дараагаар 1989 оны 12-р сарын 10-нд Улаанбаатарт Монголын ардчилсан холбоо өөрсдийн хувьд анхны, улсын түүхийн хувьд хоёр дахь улс төрийн цуглааныг хийжээ” гэж дүгнэсэн, гарчгийг нь Аюушийн талбайгаар нэрлэсэн нь хойшдын судалгаануудад зохих нөлөө үзүүлжээ (Шагдар 1992).
Мөн 1992 онд Баабар хамгийн анхны жагсаалуудын талаар тэрээр “Ардчилал ба оюун санааны эрх чөлөө” нэртэй өгүүлэлдээ “Үүний анхдагч нь 1989 оны 12-р сарын 3-10-нд Ховд, Эрдэнэт, Улаанбаатарт болсон эхний жагсаал цуглаанууд юм” (Баабар Б. , 1995, хууд. 16) гэжээ. Тэрээр нэгд, Ховдын жагсаалын талаар тодорхой өдрийг дурдаагүй, хоёрт, Эрдэнэтийн жагсаалыг 12-р сарын 3-нд болсон гэж үзсэн, гуравт, энэ гурван жагсаалыг зэрэгцүүлэн авч үзэх оролдлогыг хамгийн анх хийжээ. Тэрээр “Хамарсан хүрээний хувьд даруухан, тавьсан шаардлагын хувьд ч даруухан энэ гурван цугларалтыг өнөөдөр ойлгосон ба ойлгоогүй шалтгаанаар хараан загнаж болох авч Монгол оронд ХХ зууны утгаар оюун санааны эрх чөлөөг анхлан авчирсны хувьд бидний хойч үе алтан үсгээр бичин хүндэтгэж явна гэдэгт би эргэлздэггүй” (Баабар Б. , 1995, хууд. 16) гэж дүгнэсэн. Дараа нь Баабар 2006 оны “Нүүдэл суудал” номонд дээр жагсаалуудын талаархи мэдээллийг илүү нарийвчилсан. Улаанбаатарын анхны жагсаал буюу 12-р сарын 10-ны цуглаанаас “нэг хоногийн өмнө нь Эрдэнэт хотод төстэй жагсаал болсон аж” (Баабар Б. , 1995, хууд. 231) гээд Ховдын жагсаалыг хотын цуглаанаас “гурав хоногийн өмнө Ховд хотод оюутан, багш нар жагсан УТТ огцрох шаардлага тавьж байжээ” (Баабар, 2006, хууд. 231) гэжээ. Баабар УТТ огцрох шаардлагыг Ховдод анх тавьсан гэдгийг онцолсон, Эрдэнэтийн жагсаал 12-р сарын 9-ний өдөр болсон, харин Ховдынх 12-р сарын 7-нд болсон гэж үзжээ. Тэрээр Эрдэнэтийн цуглаан болсон өдрийг 12-р сарын 3-нд биш 9-нд гэж өөрчилсөн юм. Чухамдаа Эрдэнэтийн цуглааны талаар гарсан бүх баримтуудаас үзэхэд Эрдэнэтэд 12-р сарын 3-нд цуглаан хийх “оролдлого” болсон ч албан ёсоор болоогүй, мөн 12-р сарын 9-ний өдөр цуглаан болоогүй. Харин 12-р сарын 10-ны өдөр Эрдэнэтэд албан ёсоор цуглаан болжээ.
83 2012 онд МУИС-ийн НШУС-ийн “Социологи” сэтгүүлийн наймдугаар дугаарт “Өөрчлөн байгуулалт: дотоод хүчин зүйл”, 2013 онд МУИС-ийн Олон Улсын Харилцааны Сургуулиас эрхлэн гаргадаг “Олон Улсын Харилцаа” нэртэй сэтгүүлд “1990 оны Монголын ардчилал: гадаад хүчин зүйл, олон улсын харилцааны нөлөөлөл”, 2014 онд “Социологи” сэтгүүлийн есдүгээр дугаарт “1990 онд Монголд дэглэм солигдсон үйл явц: өрнөдийн судлаачдын шинжилгээ”, 2014 онд “Социологи” сэтгүүлийн есдүгээр дугаарт “Зөвлөлтийн эсрэг үзэл Монголд”, 2016 онд “Социологи” сэтгүүлд “Социалист монголын анхны ажил хаялт” хэмээх өгүүлэл, 2019 онд “Социологи” сэтгүүлд “Ерээд оны монголын казах угсаатны эсэргүүцэл” сэдэвт өгүүллийг тус тус нийтлүүлсэн болно.

Улмаар “Ардчилал” сонины 1994 оны 12-р сарын 9-ний 34-р дугаарт Б.Билэгтийн (Билэгт 1994) бичсэн МоАХ-ны 1989 оны 12-р сарын 9-ны  өдрийн  протокол  хэвлэгдсэн  бөгөөд үүнд цухас дурдагджээ. 12-р сарын 9-ны өдөр Дугуй зааланд болсон хуралд Батсүх/УБДС/ “Гишүүнчлэлийг тодорхой болгож, албан байгууллага томильё. Хэвлэл яаралтай гаргах. Жагсахаараа жагсая. Онц бүгд хурал хийлгэж, Улс төрийн Товчоог огцрохыг шаардах нь зөв. Эрдэнэт, Ховдынхны адил шаардлага тавих хэрэгтэй” гэж хэлжээ. Үүнээс харахад нэгд, зохион байгуулагчид бүгдээрээ биш гэхэд зарим нэг нь Улаанбаатарын цуглаан болохын өмнө Ховдын жагсаалын талаар мэдээлэлтэй байжээ, хоёрт, Эрдэнэтэд болсон “цуглаан хийх оролдлого”- ын тухай мэдээ тарсан байжээ. Гуравт, Бямбадорж, Билэгт, Батсүх зэрэг хүмүүс УТТ-г огцрох шаардлагыг тавих саналыг гаргаж байжээ.
1995 оны “Хорьдугаар зууны Монгол” номонд “Ховдын БДС-ийн хэсэг оюутны цуглаан” (Хоёрдугаар зууны Монгол, 1995, p. 103) хэмээн зөвхөн оюутнуудын цуглаан мэтээр дүрсэлсэн юм. Х.Довчинсэлэнгэ 1997 онд “Сэрүүлэг” сонинд “Ард Аюушийн дуудан босгосон Ховдын багш оюутнуудын эр зориг Монгол улсын шинэхэн түүхэнд эзэлбэл зохих байраа эзэлж “Улс төрийн анхны цуглаан” хэмээн том үсгээр бичигдэх ёстой” гэж дүгнэжээ (Довчинсэнгэ, 1997). Энэ өгүүлллийг сүүлд дахин бага зэрэг найруулга хийгээд “Шар сонин”-д (Түүх түүхээрээ үлддэг, түүхийг хэн ч үгүйсгэж чаддаггүй, 2001) нийтлүүлжээ.
Н.Сарангэрэл 1999 онд “Зууны мэдээ” сонинд “Ардчилсан хувьсгал хотоос биш  Ховдоос эхэлсэн” гэсэн гарчигтай ярилцлагыг уг цуглааныг зохион байгуулсан С.Эрдэнэцогт, Ц.Буяндалай, Ц.Мөнхтөр нартай хийж нийтэлсэн (Сарангэрэл, 1999). Мөн 1999 онд Н.Жамбалсүрэн, Ц.Нүүдэл нар “хуучин нийгэм эдийн засгийн байгууллыг эрс шүүмжилсэн тэмцлийн хурц хэлбэр-олон нийтийн анхны цуглааныг одоогийн нэрээр МУИС-ийн Ховд дахь салбарын багш, оюутнууд зохион байгуулсан нь ерээд оны үйл явдалд уриалсан уриа дуудлага болов” (Жамбалсүрэн, Нүүдэл, 1999, хууд. 17) гэжээ. Тэрээр нэгд, анхны цуглаан гэдгийг онцолсон, хоёрт, багш, оюутнууд зохион байгуулсан гэж үзсэн. Гагцхүү Ховдын Багшийн Дээд сургуулийг МУИС-ийн салбар байсан гэж андуурсан.
1999 онд Дарь.Сүхбаатар Ч.Энхээ нарын бичсэн Монголын ардчилсан хувьсгалын арван жилийн ойгоор хэвлүүлсэн “Монголын ардчилсан хувьсгалын түүхэн замнал”-д 24-р хуудсанд “1989 оны 12-р сарын 8-нд Ховд хотын Багшийн Дээд сургуулийн зарим багш, оюутнууд цуглаан зохион байгуулсан нь энэ төрлийн арга хэмжээний анхных болж байв” (Сүхбаатар, Энхээ, 1999, хууд. 24) гэж жагсаал болсон өдрийг андуурсан ч анхны жагсаал гэдгийг хүлээн зөвшөөрсөн байна. Гэхдээ уг номны 40-р хуудсанд өдрийг нь 12-р сарын 7 гэж зөв оруулсан бөгөөд “НАХЯ-ны VI газрын архивын 1989 оны тайлангаас авсан хэсэгт “Ховдын Багшийн Дээд Сургууль, ХААТ (Хөдөө аж ахуйн техникум)-ийн оюутны зөвлөл 12-р сарын 7-нд 17 цагт Ард Аюушийн талбайд цуглаан зохион байгуулав. Ховдын Дээд Сургуулийн багш Батзангиа, Батцоож, Сарантуяа, Энхбаяр, нар оюутан Эрдэнэцогт, Санжхуяг, Оргил, Эрдэнэбаатар нар зохион байгуулжээ. Оюутны зөвлөл нь МУИС, АУДэС-иас захидал авсан бололтой. Өөрчлөн байгуулалтыг түргэтгэх, нам төрийн удирдлагыг шинэчлэх, шаардлага тавьж, 14 хүн үг хэлжээ. Хотын МХЗЭ-ийн ажилтан Б.Болд, хот тохижуулахын ажилтан Хархүү нар үг хэлжээ. Нийт 250- иад оюутан байсан байна” (Сүхбаатар, Энхээ, 1999, хууд. 40) гэсэн мэдээг бичжээ. Энэ мэдээнд эхэлсэн цагийг буруу тэмдэглэсэн, ХААТ-ын оюутнуудыг оролцсон зэргээр буруу мэдээллийг залруулах шаардлагатай. Мөн АУДэС-иас захидал авсан нь одоогоор бусад эх сурвалжуудаар батлагдаагүй байна. 1999 оны Ховд их сургуулийн ойд зориулан гаргасан “Хөдөөгийн Ууган их сургууль 20 жилд” гэсэн бүтээлд “цуглаанд 250 гаруй оюутан, багш болон уг үйл ажиллагааг дэмжсэн ба сонирхсон Ховд хотын зарим иргэд, хөдөлмөрчид оролцжээ” гэжээ (Хөдөөгийн ууган их сургууль 20 жилд огноо байхгүй, 46). Н.Цэрэн “Үг” сонинд 2002 онд “Ардчиллын уухай хөдөөд ч цуурайтаж байлаа” хэмээх өгүүллийг нийтлүүлжээ. Үүнд “Энэ өдөр Ховд дахь

салбарын 200 гаруй оюутан, арван хэдэн багш нар хэмжээлшгүй их зориг гарган... цугларсан (Цэрэн, 2002) гэж тоо дурдсан. Мөн 2002 онд О.Чулуунбилэг, О.Алтансүх нар “ХХ зуун ба Монголын оюутны хөдөлгөөний түүхэн тэмдэглэл” бүтээлд (Чулуунбилэг, Алтансүх, 2002) нэлээд дэлгэрэнгүй дурдсан. Мөн онд Д.Сүхбаатар, З.Баасанжав нарын “Монголын оюутны байгууллага. Өчигдөр, өнөөдөр” номонд “хөдөөд Ховд аймаг дахь УБДС-ийн оюутнууд 1989 оны 12-р сарын 7-нд анхныхаа цуглааныг хийж үеэ өнгөрөөсөн улс төрийн тогтолцоог халж оюутны байгууллагын үйл ажиллагааг шинэчлэхийг шаардав (Сүхбаатар ба Баасанжав, 2002, pp. 42-43).
Дэлгэрсайхан “УБДС-ийн Ховд аймаг дахь салбар, ХАА-н техникумын сургуулийн оюутнууд Ховд хотын төв Ард Аюушийн талбайд цуглаан хийжээ” (Дэлгэрсайхан П. , 2003, p.
5) гэж бичжээ. Залруулбал зохих зүйл нь жагсаалд ХАА-н техникумын сургуулийн оюутнууд оролцохоор төлөвлөсөн байсан ч сургуулийн удирдлагууд оролцуулаагүй юм.
Г.Чулуунбаатар нар “Монгол улсын түүх” хэмээх бүтээлийн V ботид бичихдээ “МАХН-ын V бүгд хурал ба МХЗЭ-ийн Залуу уран бүтээлчдийн улсын II зөвлөгөөнийг, Ховдын цуглааныг дурджээ (Монгол улсын түүх тавдугаар боть, 2003, хууд. 404). Номонд “Зөвлөгөөний дараахан буюу 1989 оны 12-р сарын 7-ны өдөр Ховдын багшийн дээд сургуулийн хэсэг оюутны цуглаан болж” гэж бичсэн нь өмнөхтэй ижил зөвхөн оюутны гэж тодорхойлсноороо учир дутагдалтай юм (Монгол улсын түүх тавдугаар боть, 2003, p. 405).
Н.Хүрэлжанцангийн “Ардчиллын халуун өдрүүд” дурдатгалд “Өдөр хоног урьдын адил өнгөрч байтал, гэнэт 1989 оны 12-р сарын 7-нд баруун хязгаарын Ховд хотын Ард Аюушийн нэрэмжит талбайд Багшийн дээд сургуулийн хэсэг оюутан, улс төрийн агуулга бүхий лоозон барин цуглаан хийсан тухай мэдээ ирж билээ. Хуучин тогтолцоог илээр эсэргүүцсэн анхны тэмцэл алс хязгаарын Ховд хотод оюутны дундаас цуглааныг цуглааны  хэлбэрээр гарсныг  тэр үед ямарч мэдээллийн хэрэгслээр олон түмэнд хүргэж мэдээлэлгүй өнгөрсөн билээ. Энэ бол мэдээллийг хааж боодог, айж цэрвэдэг, МАХН-ын улигт хуучин бодлого, үзэл сурталд дангаараа удтал ноёрхсоны хар гай байв” (Хүрэлжанцан, 2004, p. 36) гэжээ.
ОХУ-ын монгол судлаач Яскинагийн “История Монголии” номондоо “нийслэлийн залуучуудын шаардлагаар эв нэгдэлтэйгээ илэрхийлж Ховдын багшийн институтийн бүлэг оюутнууд илэрхийлэв. Тэд УТТ бүрэн бүрэлдхүүнээрээ огцрохыг шаарджээ” гэжээ. Яскина Ховдын жагсаалыг Улаанбаатарын нөлөөгөөр үүссэн гэсэн санааг илэрхийлсэн байна (Яскина, Трансформация монгольского общества, 2007, p. 325).
У.Баркманны “Монгол улсын шилжилтийн үеийн улс төрийн намуудын үүрэг” номонд “1989 оны 12-р сарын 7-ны өдөр Улаанбаатар, Ховд хотуудад МУИС-ийн оюутнууд жагсацгаав. Ховд хотод аймгийн МАХН-ын хорооны нэгдүгээр нарийн бичгийн дарга Буяндэлгэрт МАХН-ын Улс Төрийн Товчоог огцруулахыг шаардсан “МАХН-ын Төв Хорооны VII Бүгд хуралд өргөх бичиг”- ийг гардуулав. Гэтэл хэвлэлээр эдгээр жагсаал цуглааны талаар огт мэдээлсэнгүй.”(Баркман, 2006, хууд. 127) гэжээ. Үүнд хоёр зүйлийг нэмж залруулах шаардлагатай юм. Нэгд, тэр үед Ховдын Багшийн Дээд Сургууль нь МУИС-ийн харьяа байгаагүй, хоёрт, Улаанбаатарт жагсаал болоогүй, тэгэхлээр тэрээр Ховдын жагсаалыг Улаанбаатартай холбоотой зүйл гэж дүгнэсэн нь эргэлзээтэй. Манай судалгаагаар энэ хоёр жагсаал хоорондоо холбоотой байсан гэсэн нотолгоог олж чадаагүй болно.
2009 онд АНУ-ын дипломатич Алисиа Камп монголын ахмад дипломатич Р.Баасантай хамтарч бичсэн “Хорьдугаар зууны Орос ба Хятадын нөлөөн дэх Монгол ба АНУ-ын улс төрийн харилцаа” хэмээн томоохон бүтээлд Ховдын жагсаалын тухай товч тэмдэглэжээ. “Гудамжны жагсаал нь Монголын Баруун хязгаарын Ховдоос 12-р сарын 7-нд эхэлсэн бөгөөд оюутнууд МАХН-ын УТТ-г огцрох мөн шинэ улс төрийн намуудыг байгуулах эрхийг шаардсан” гээд

“Энэхүү жагсаал маш хурдан Улаанбаатар руу тархсан” юм” (Campi, Alicia and Baasan, R, 2009, хууд. 394) гэжээ. Мөн Ховдын оюутнуудын жагсаал “Улс төрийн товчоог огцрох“-ыг шаардсан нь “олон намын систем” бий болгох шаардлагыг тавиагүй юм. Энэ шаардлага нь МоАХ-ны анхны цуглааны шаардлага байсан. Мөн тэрээр МоАХ-ын “шүхэр” доор өөр олон ардчилсан хөдөлгөөнүүд бий болсон гэж зөвөөр үнэлээд гадаад хүчин зүйлийг нөлөөг голлон авч үзсэн. Монголын өөрчлөн байгуулалтыг “Москвагаас тархаасан” (Campi, Alicia and Baasan, R, 2009, хууд. 393).
2009 онд “Хөдөөгийн ууган их сургууль: 30 жилд” хэмээх бүтээлд “1989 оны 12-р сарын 7-ний оюутны ардчилсан цуглаан” гэсэн дэд гарчиг бүхий зүйлд уг цуглааныг “оюутны цуглаан” гэж нэрлэсэн бөгөөд зохион байгуулагчид, явж, тавьсан шаардлагын тухай өгүүлсэн байна (Нямдаваа, 2009).
С.Амарсанаа С.Майнбаяр нарын “Монголын ардчилсан холбооны түүхэн цомог” номонд “Ховдын Багшийн дээд сургуулийн оюутнууд цуглаан жагсаал хийж МАХН-ын Улс төрийн товчоог зохих ёсоор ажиллахыг шаардав” (Амарсанаа ба Майнбаяр, 2009, p. 10) номонд товч оржээ. Мөн Ховдын жагсаалын 20 жилийн ойг тохиолдуулан “Эрх чөлөөний эрэлхийлэлд” нэртэй дурдатгал ба баримтын эмхэтгэлийг уг үйл явдалд оролцогч нар хэвлүүлсэн байна (Эрдэнэцогт, Мөнхтөр, 2009). Энэхүү өгүүлэл нь тус номын баримт материалыг ихээхэн ашигласан бөгөөд ялангуяа үйл явдалд биеэр оролцогч 40 гаруй хүний дурсамжийг контент анализын аргаар боловсруулан ашигласан болно. Мөн З.Баасанжав (Гантулга, 2010) “Ардчилал 20 жил: түүх судлалын асуудлууд” нэртэй эрдэм шинжилгээний хуралд “Монголын ардчилсан хөдөлгөөний түүхэн дэх Ховдын оюутны цуглаан” сэдэвт сонирхолтой илтгэлийг тавьжээ. Мөн онд МУБИС-аас эрхлэн гаргадаг “Түүх” сэтгүүлийн 11-р дугаарт Ц.Баасандорж “Монгол улсын түүхэн дэх улс төрийн анхны жагсаал цуглааны тухай” (Баасандорж, 2010) гэсэн өгүүлэл, уг үйл явдалд оролцогч Б.Чилгэр “Шөнө мандсан нар” (Чилгэр, 2010) нэртэй номыг, З.Баярсайхан “1990 оны ардчилсан хувьсгалд оюутнуудын оролцоо” сэдэвт магистрын зэрэг горилсон бүтээлийг хэвлүүлжээ (Баярсайхан, 1990 оны ардчилсан хувьсгалд оюутнуудын оролцоо, 2012).
2010 онд Шолпан энэ тухай “Төв төдийгүй хөдөө орон нутагт залуучуудын тэмцэл хөдөлгөөн нэгэн зэрэг өрнөж, тухайлбал, Улаанбаатар хотод болсон цуглаанаас гурав хоногийн өмнө буюу 1989 оны арван хоёрдугаар сарын 07-нд УБДС-ийн Ховд дахь салбар, ХАА-н техникумын сургуулийн оюутнууд Ховд хотын төв Ард Аюушийн талбайд цуглаан хийж, оюутнууд өөрсдийн зорилгоо “Манай оронд явагдаж буй өөрчлөлт, нийгэм, эдийн засгийн хөгжлийг хурдасгах явдлыг саатуулагч механизмыг эрс шийдвэртэй арилгаж, улс төрийн товчоо огцрох, нам улсын удирдлагад өөрчлөлт оруулахыг шаардсан өргөх бичиг гардуулах” гэж тодорхойлжээ (Гантулга, Ардчилал 20 жил: түүх судлалын асуудлууд, 2010).
Америкийн антропологич Саблоб 2013 онд “Хүн болгон ардчиллыг хүсдэг үү? Монголчуудын дотоодоос” (Does everyone want democracy? Insight from Mongolia) хэмээх номыг хэвлүүлжээ (Safloff, 2013). Энэхүү номондоо тэрээр өмнөх өгүүллээ дэлгэрүүлэн мөн 1998 оны болон 2003 оны харьцуулсан тоо ба чанарын судалгааны материалуудаа харьцуулж бичсэн. Монголчуудын ардчиллын тухай ойлголт, төсөөлөл, хүлээлт зэргийг дээрх 1283 хүнээс ярилцлага судалгааг Улаанбаатар ба Төв аймаг, Ховд аймгуудаас авч түүнийгээ харьцуулан судалсан ховдын жагсаалын тухай авч үзжээ. “Хятадын Засгийн газар 1989 оны зургаан сард Тань-Миний эсэргүүцлийг нухчин дарснаас зургаан сарын дараа Монголын их сургуулийн оюутнууд багш тэдний өөрсдийн эсэргүүцлийг улс орон даяар хийж эхэлсэн. 12-р сарын  7-ны өдөр Ховдод анхных болсон. Ховд их сургуулийн түүхийн профессорууд Нямсүрэн ба Нямдорж нар бусад оюутнуудтай нийлэн төв тайлбай руу тэр өдөр жагсчжээ. Хэдэн сарын

өмнө тэд орон нутгийн МАХН-д МАХН-ын гишүүн биш оюутнууд орон нутгийн оюутны байгууллагыг удирдахыг çөвшөөрөхийг хүссэн өргөдөл илгээжээ (Safloff, 2013, хууд. 58). Өргөдөлийг (petition) их сургуулийн ректор татгалзсан бөгөөд тэдэнд эдгээр асуудлуудыг их сургуулийн дотоодод шийдэхийг хэлж анхааруулсан байна. Энэ үед тэд гудамжинд япон стилээр маск зүүсэн. Зарим нь “Чингис хаан” гэсэн цаас (slogan) эсвэл “Бид өөрчлөлтийг хурдасгахыг хүсч байна” гэсэн бичигтэй даавууг толгойдоо уясан байжээ. Нямсүрэн ба Нямдоржоос яаж эсэргүүцэл хийдгийг хаанаас мэдсэнийг асуухад Германд сургууль төгссөн профессор тэдэнд Зүүн Европийн орнуудын Хамба хилэн хувьсгалд оюутнууд хэрхэн оролцсоныг хэлж өгсөн. Энэ мэдлэг нü тэдний çоригжуулсан” гэжээ (Safloff, 2013, хууд. 59). Энэ бүтээлийн онöлог нü барууны бүтээлд Ховдын жагсаалын үүрэг ролийг анх удаа товойлгон харуулснаараа онцлог боловч тухайн үед оролцсон цөөхөн хүмүүсийн ярилцлагаар дүгнэснээрээ хязгаарлагдмал болжээ.
2013 онд Академич Ж.Болдбаатарын “Монгол дахь ардчилсан хөдөлгөөний үүсэл, хөгжил” хэмээх өгүүлэлд “Харин нийгмийг ардчилахыг шаардсан анхны жагсаал цуглаан 1989 оны 12 дугаар сарын 7-нд алс баруун хязгаарын Ховд аймгийн ард Аюушийн талбайд эхэлсэн юм. Цуглааны сэдэн зохион байгуулагчид нь Ховдын багшийн дээд сургуулийн багш, оюутнууд байв” гээд үйл явдлыг дэлгэрэнгүй тайлбарлажээ (Болдбаатар, Ж ба Морозова, Ирина, 2013, хуудсд. 34-37). Ж.Болдбаатар “Монголын «перестройка»-ийэ (өөрчлөн байгуулалт) түүхийн судалгаа” хэмээх дараагийн бүтээлдээ оруулсан байна (Болдбаатар, 2017).
2014 онд Я.Дүгэр “Ардчиллын ам цагаан хулганууд” бүтээлдээ Ховдын жагсаалын талаар өмнө гарсан бүтээлээс товчлон хураангуйлж оруулсан байна (Дүгэр, 2014).
2015 онд хэвлэгдсэн Г.Чулууны “Улсын Бага Хурлын Товчоон” хэмээх номонд “Ардчиллын “дуудлага”-аар Ховд аймгийн төвд оюутан залуус, иргэд, хөдөлмөрчдийн (улс төрийн бяцхан) цуглаан болов” гэжээ (Чулуун, Улсын Бага Хурлын товчоон, 2015, хууд. 14).
“2016 онд хэвлэгдсэн “Ардчилсан Монгол Улс” хэмээх номонд “Монгол улсын баруун хязгаар Ховд хотод 1989 оны 12-р 07-нд Ховдын  Багшийн Дээд Сургуулийн оюутан, хөдөлмөрчдийн цуглаан болов. Энэ цуглаанаар МАХН-ын улс төрийн товчоог шинэчлэх тухай шаардлага болжээ” гэжээ. Улмаар “МАХН-ын дээд удирдлага, төрийн тогтолцоог өөрчлөхийг шаардсан энэхүү цуглаанд 500 орчим хүн оролцсон байна” гээд “Энэ цуглааныг Ховдын Багшийн Дээд Сургуулийн оюутны холбооны гишүүн С.Эрдэнэцогт, А.Эрдэнэ-Олдох нар зохион байгуулж, багш Ц.Батзангиа, Ц.Мөнхтөр нар дэмжин шаардах бичгийг аймгийн намын хороонд өргөн барьж үйл ажиллагаагаа ил тодоор явуулах болжээ” гэжээ(Туулцэцэг, 2016, хууд. 35). Энд хоёр зүйл өөрчлөгдсөн байна. Нэгд, оюутан, хөдөлмөрчдийн цуглаан болжээ гэж оролцогчдын хүрээг өргөтгөж дүгнэсэн, хоёрт, санаачлагч биш зохион байгуулагч нь хоёр оюутан, дэмжигч нь хоёр багш гэж дүгнэсэн байна.
Дүгнэвэл өмнөх өгүүллүүд нь нэгд,  тухайн үйл явдлыг тусгайд нь авч  үзсэн, хоёрт,    үйл явдлыг нарийвчлан тодорхой болгож хэсэгчилсэн шинжтэй байна. Тэгвэл энэхүү өгүүллийн зорилго нь эсэргүүцлийн жагсаал гарах болсон шалтгааныг тухайн үеийн өөрчлөн байгуулалтын үйл явцын нөлөөгөөр улс төрийн дэглэм “зөөлөрсөн” нөлөө үзүүлсэнтэй холбон тайлбарласанаараа онцлог юм. Өөрөөр хэлбэл уг үйл явдлыг социалист орнуудад болж байсан нийтлэг үйл явц, мөн манай оронд өрнөж байсан өөрчлөлтийн дэвсгэр, мөн тухайн цаг үеийн Ховд аймгийн нөхцөл байдал, мөн аймгийн олон янзын угсаатны бүлгийн онцлогтой уялдуулж судлав.
Үндсэн ойлголт: Жагсаал ба цуглаан (Demonstration and gathering)
Олон нийтийн эсэргүүцлийн олон янзын хэлбэр байдаг. Ч.Тилли үүнийг “нийгмийн хөдөлгөөний урын сан” гэж тодорхойлсон (Tilly, Charles & Wood, Lesley, 2013, хууд. 4).

Судалгааны үндсэн ойлголт болох жагсаал ба цуглаан гэсэн хоёр үгийн монгол утгыг судалж үзье. Дээрх хоёр үгийг хэлзүйн утгаар тайлбарлавал “Жагсаал” гэдгийг Я.Цэвэлийн тольд “олноор жигдэлсэн эгнээ” гэжээ (Цэвэл, 1966). Тэгвэл монгол хэлний “жагсаал” гэсэн үгийг англи хэлэнд олон үгээр орчуулдаг. Х.Гомбожавын “Орчин үеийн монгол англи толь”-д жагсаал гэдгийг “demonstration” (Gombojab, 1986, хууд. 208) гэж орчуулжээ. Ч.Бауден “Монгол англи толь”-д үүнтэй санал нийлсэн байна (Bawden, 1997). Түүнчлэн Лейссинг өөрийн толиндоо “жагсаал”-ыг “марч”(march)”, “ралли” (rally) хэмээн орчуулсан (Lessing, 1995, хууд. 1050). Тэгэхлээр жагсаал нь англиар “демонстрашн” гэсэн үгээр орчуулах нь хамгийн тохиромжтой гэж үзэв.
Цуглаан гэдгийг Я.Цэвэлийн тольд “улс төрийн болон аливаа хойшлуулшгүй чухал асуудлыг хэлэлцэх  олны түр хурал” (Цэвэл, 1966) хэмээн тайлбарлажээ. Тэгэхлээр цуглаан  нь олон хүн цуглардаг мөртлөө бас заримдаа хурал гэсэн утгыг агуулдаг аж. Х.Гомбожавын тольд “цуглаан” гэдгийг “assembly”, “gathering”, “meeting” (Gombojab, 1986, хууд. 760) гэсэн бол Лессинг энэхүү саналыг өөрийн тольд дэмжжээ (Lessing, 1995, хууд. 205). Бауден үүн дээр нэмээд “демонстрашн” гэж болно гэжээ (Bawden, 1997). Үүнээс харахад бидний хэрэглэж байгаа цуглаан нь хурал, эсвэл хүмүүсийн бөөгнөрөлөөс юугаараа ялгаатайг тодруулах шаардлагатай юм. Бид цуглааныг илүү зохион байгуулагдсан хэлбэр болох “хурал” “assembly”, “уулзалт” “meeting” гэсэн утгыг нь авч үзээгүй харин гадаа хүмүүс зорилготойгоор ба зорилгогүйгээр чөлөөтэй ирж нийлж болохоор, олон нийтийн өмнө ил тод хийгдэж байгаа, гэхдээ тодорхой хэмжээний зохион байгуулалтай үйл явцыг “цуглаан” буюу “gatering” гэж авч үзэж байгаа болно.
1990 оны монголын жагсаал цуглааныг сурвалжилсан гадны сэтгүүлчид дээрх ойлголтуудыг нарийн ялган хэрэглэлгүй янз бүрээр бичжээ.
Мөн монголчуудын ярианы жирийн хэлэнд ч “жагсаал, цуглаан” гэсэн энэ хоёр үг холбоо утгатайгаар хамтдаа, нарийн ялгалгүйгээр хэрэглэж заншжээ. Харин онолын ном зохиолд энэ хоёрыг адилтган үзэх нь ч бий бас, ялган салгах нь бий. Бидний хувьд энэ хоёр ойлголтыг ерөнхийдөө ижил утгатай гэж ойлгож байна. Жагсаал нь хөдөлгөөнтэй, нэг цэгээс нөгөө цэг хүртэл хөдлөнө, харин цуглаан тийм байх албагүй, мөн жагсаал гэхээр эгнээ, дараалал, цуваа гэж ойлгогдоно, харин цуглаанд тийм утга байхгүй гэдгээр ялгаатай. Эсрэгээрээ цуглаан гэдэг нь цугларах, уулзах, хурах, бөөгнөрөх, овоорох гэсэн утгатай. Тэгэхлээр цуглаан гэдэг ойлголт нь жагсаал гэдэг ойлголт дотроо багтана. Жагсаал болгон цуглаан байж болно, харин цуглаан бүхэн жагсаал биш юм.
Жагсаал ба цуглааныг тодорхойлдог шалгууруудыг Ч.Тилли (Tilly,  1978, хууд. 19) С.Тарроу (Sidney, 1998, p. 7). М.Бэйcсинжэр (Beissinger, 2002, хууд. 463), Г.Экиэрт ба Жан Кубик (Ekiert, Grzegorz and Kubik, Jan, 2002) нарын барууны нийгмийн хөдөлгөөн, олон нийтийн эсэргүүцлийн судалгааны тэргүүлэх эрдэмтэдийн бүтээлүүдэд шинжилгээ хийж шалгууруудыг боловсруулан гаргав.
Үүнд нэгд, хүний тоо, тухайлбал М.Бэйcсинжэр өөрийн судалгаандаа 100-гаас доошгүй (Beissinger, 2002, хууд. 463) гэж заасан бөгөөд тухайн судалж байгаа судлаачид ялгаатай байдлаар санал дэвшүүлдэг, монголын хүн ам цөөхөн, олон газарт тархан суурьшсан зэргийг үндэслэн хориос доошгүй хүн гэсэн шалгуурыг хэрэглэж байгаа болно.
Хоёрт, оролцож байгаа хүмүүс сайн дураараа оролцож байх ёстой, мөн сонирхсон хүмүүс чөлөөтэй нийлэх боломжтой байх ёстой, чухал үүгээрээ чөлөөт жагсаал цуглаан нь эрх баригчдаас албан ёсоор зохион байгуулдаг Майн баярын жагсаал, зэргээс ялгагдана.
Гуравт, тухайн жагсаал цуглаан нь гадаа буюу үйл явдал нь олон нийтэд ил тод харагдахаар газар зохион байгуулагдах ёстой, (Beissinger, 2002, хууд. 463). Ингэснээрээ бид тодорхой явцуу хүрээний уулзалт, цугларалт, форум, их хурлуудаас ялгаатай.

Дөрөвт, зохион байгуулагч тодорхой хүмүүс эсвэл байгууллага байх, тэд олон нийтэд ялгагдахаар харагдах ёстой, үүгээрээ хүмүүсийн бөөгнөрөл, “үймсэн олон” (crowd)-оос ялгагдана.
Тавд, төрийн бодлого, институт,  тодорхой лидерийг шүүмжлэх, өөрчлөх, дэмжих зорилготой, сонирхол нэгдсэн байх ёстой, үүнийг олон нийтэд ил харуулсан уриа лоозон, плакат юм уу “банер”, зураг, барьсан байх, тодорхой өнгө ашиглана. Мөн тодорхой үйл явдлыг ч шүүмжлэх сөрөг жагсаал ч бас үүнд хамаарна (counter demonstration).
Зургаад, олон нийтэд ил тод зорилготой, тодорхой шаардлагыг эрх баригчдад амаар эсвэл бичгээр тавьж байх ёстой.
Долоод, тодорхой төлөвлөсөн зохиомжтой (cценари), хөтөлбөртэй байх ёстой, төлөвлөсөн хугацаанд дагуу эхлэл ба төгсгөлтэй, үг хэлэх хүмүүстэй, шүлэг унших, дуу дуулах, ёслол үйлдэх, тодорхой субьектэд шаардлага танилцуулах зэрэг орно.
Наймд, харин жагсаал гэдэгт дээр дурдсан шалгуурууд дээр нэмээд нэг цэгээс нөгөө цэг руу зохион байгуулалттай явах үйл ажиллагаа нэмэгдэнэ.
Дээр дурдсан эхний найман шалгуураас эхний долоог хангаж байвал цуглаан, бүгдийг нь хангаж байвал жагсаал гэж үзнэ. Ерээд оны ардчилсан хувьсгалд оролцогчдын хувьд зааланд хийсэн томоохон уулзалт, форумыг цуглаан гэж үзэх гээд байдаг тал бий, гэхдээ гуравдугаар шалгуурын дагуу дотор хийгдсэн аливаа үйл ажиллагааг цуглаан гэж үзэхгүй юм учир нь үйл явдал олон нийтэд ил тод харагдахаар газар болж байж олон нийтийн гэдэг шалгуурыг хангах юм.
Социализмын үеийн жагсаал ба цуглаан.
Олон нийтийн жагсаал, цуглаан нь коммунист дэглэмийн салшгүй хэсэг. Гэхдээ социализмын үеийн жагсаал цуглаан нь нэгд, сайн дураараа биш, хоёрд, эрх баригчдын өөрсдийн зохион байгуулсан, гуравт, дэглэмийн бодлогыг эсэргүүцэхийг зөвшөөрдөггүй зэргээрээ чөлөөт жагсаал, цуглаанаас ондоо юм. 1988 оны 12-р сарын 23-ны өдөр МАХН-ын ТХ-ны УТТ-ны 244-р тогтоолоор “Олон улсын хөдөлмөрчдийн эв санааны нэгдлийн өдөр- Майн 1-ний баяраар олон нийтийн цуглаан, МАХН-ын ойн баяраар уламжлал ёсоор жил бүр НТХ-ноос уриа гаргаж, Улаанбаатар, аймаг, хот, сумын төвд баярын хурал хийж, нийслэлд цэргийн парад, хөдөлмөрчдийн жагсаал, аймгийн төв, бусад хотод хөдөлмөрчдийн жагсаал явуулж байх, Аугаа их Октябрийн социалист хувьсгалын ойгоор жил бүр хөдөлмөрчдийн баярын хурал хийж, харин тэгш ойгоор нь аймаг,  хотод  хөдөлмөрчдийн  жагсаал,  сумын төв, суурин газарт баярын цуглаан хийж байх гэж заажээ84. Хэлбэрийн хувьд баярын парад, оршуулгын цуглаан, мөн хөрөнгөтнийг эсэргүүцсэн цуглаан, хөдөлмөрчдийн энх тайвны жагсаал гэх зэрэг болно. Октябрийн баяр, Майн баяр, Наадам зэргээр аймгийн төв талбайд мөн Сүхбаатарын талбайд албан ёсны зохион байгуулалттай жагсаал болдог байжээ. Жил болгон тогтмол албан байгууллагаас хүчээр зохион байгуулалтай жагсдаг байсан таван сарын нэгний баярын жагсаалыг дурдаж болох бол, АИХ-ын тэргүүлэгчдийн дарга Ж.Самбууг 1972 онд нас барахад монгол орны олон газар хөдөлмөрчдийн цуглаан зохион байгуулагдсан байна. Зөвхөн Дундговь аймагт л гэхэд 247 газарт цуглаан хийж, 11336 хүн оролцсоны 165 нь үг хэлжээ (Сүхбаатар, 2003, p. 215). Амарсанаа энэ тухай ““Ялалт” кино театрын зүүн өмнөд талын талбай пиг дүүрчихлээ. 1980-аад оны сүүлчээр дээд газраас үүрэг өгч Латин Америк, Африкийн дарлагдсан ард түмэнтэй эв санааны нэгдлээ илэрхийлэх энх тайвны цуглаан зохиоход энэ талбайг нэг удаа дүүрч байсныг санав. Түүнээс хойш ийм олон хүн цуглаж байсныг би лав үзээгүй. Ялгаа нь гэвэл энэ удаа хүмүүс сайн дураараа ирж цуглаанд оролцож байна” (Амарсанаа, 2011, p. 180). Эдгээр цуглааны үеэр зүй ёсоор зохион байгуулагчид нь уриа

84	(МАХН-ын архив Хөмрөгний дугаар 4, Дансны дугаар 37 ХН дугаар 142, он 1988 545-546-р хуудас)

лоозон бэлтгэж, зассан индэр дээр үг хэлж, улмаар оролцогчид нь уриа лоозонгоо барьсаар сүр дуулиантай оролцдог байж. Албан газрууд нь ажилчдаа хүчээр оролцуулах бөгөөд жагсаалд ирээгүй хүмүүсийг ажил тасалснаар тооцон бүртгэдэг байжээ. Ямартай ч сүүлд дэглэмийг эсэргүүцсэн жагсаал цуглааныг зохион байгуулахад энэхүү социализмын үед хийдэг байсан жагсаал дасгал болж өгсөн гэдэг нь эргэлзээгүй юм.
Горбачевын ардчилал, ил тод байдал.
Зөвлөлтийн нөлөө Монголд хүчтэй байдаг орны хувьд Горбачевийн ардчилал, ил тод байдал монголын байгууллагуудад шууд нөлөө үзүүлж байлаа. (Тамир, 2014) 1987 оны 1-р сард ТХ-ны хурал болж Горбачёв “намын дотоод ардчиллыг бэхжүүлэх” чиглэл гаргав (Горбачев М. С., 1988, хууд. 33). Горбачев “ардчилсан хэлбэрүүдийг тууштай хөгжүүлж, өөрөө удирдах ёсыг өргөтгөх чиг шугмыг хатуу баримталснаар үйлдвэрлэл, шинжлэх ухаан-техник, соёл, урлагт, нийгмийн амьдралын бүх хүрээнд ахиц гарах болно” гээд “зөвлөлтийн нийгмийн ардчилсан үндсийг гүнзгийрүүлэх, өөрөө удирдах ёсыг хөгжүүлэх, манай бүх системийн ажилд ил тод, илэн далангүй байдлыг өргөтгөхөд чиглэсэн өргөн хүрээтэй үйл ажиллагаа өрнөхөд түлхэц өгсөн” гэж дүгнэжээ (Горбачев М. С., 1988, хууд. 33). Ил тод байдлыг хөгжүүлэхийн тулд 1987 оны 1-р сард ЗХУ-д хэвлэл утга зохиолыг хянах газрыг Горбачев татан буулгажээ (Beissinger, 2002, хууд. 59). Гэвч монголын өөрчлөн байгуулалт зөвлөлтийнхөөс бараг хоёр жилээр хоцорч явж байв.
МХЗЭ-д социалист ардчилал өөрөө удирдах ёс хөгжиж эхэлсэн нь.
Социалист системд МХЗЭ нь оюутны холбоо ба пионерын байгууллагыг бүхэнд нь удирддаг нэгдмэл тогтолцоотой. 1988 онд МХЗЭ-ийн XIX их хурал болж “МХЗЭ-ийн амьдралд ардчилал, ил тод байдлыг бүх талаар хөгжүүлэх” зорилтыг дэвшүүлэв (Даш, Монголын залуучууд: боть 4, 2012, хууд. 137). МХЗЭ-ийн Төв Хорооны нарийн бичгийн дарга Д.Дашжамц “МХЗЭ-ийн XIX их хурал эвлэлийн ажлыг шинэчлэн өөрчлөх үндсэн чиглэлүүдийг заалаа. Шинэчлэлт өөрчлөлт хийх нэг үндсэн чиглэл нь МХЗЭ-ийн дотоод ардчиллыг хөгжүүлэх явдал юм. Их хурал эвлэлийн байгууллагын сонгуулийг явуулахад хэлбэрдэж, ёс төдий хандахийн эсрэг эрс шийдвэртэй тэмцэхийг заасан” гэжээ (Дашжамц, 1988). Тэрээр ардчилсан төвлөн удирдах зарчмыг “ХЗЭ-ийн байгууллага дороосоо дээшээ бүх шатанд сонгогдож байх, өөрийн удирдах байгууллагын өмнө ажлаа тайлагнаж байх, сахилгыг хатуу сахиж цөөнх нь олонхидоо захирагдах, асуудлыг олонхийн саналаар таслан шийдвэрлэх бөгөөд шийдвэрлэснээс хойш эвлэлийн байгууллага, гишүүн бүр үнэнч шударгаар биелүүлэх, эвлэлийн дээд шатны байгууллагын шийдвэрийг доод байгууллагууд нь үг дуугүй дагаж биелүүлэх явдал юм” гэж тайлбарлав. “Улмаар ХЗЭ-ийн үүр, хорооны нарийн бичгийн дарга нараар 2-3 хүнийг хамт олны дундаас нэр дэвшүүлэн тайлан сонгууль явуулахаас өмнө хэлэлцүүлж олонхийн саналаар шийдвэрлэдэг туршлагыг бүх шатны байгууллагад хэрэгжүүлбэл зохино” гэжээ. Мөн “ардчилал нь хамтын удирдлага, эвлэлийн дотоод ардчиллын нэг гол хэсэг нь хамтын удирдлага юм” гэв.
1988 оны 12-р сард МАХН-ын “алдарт” 5-р бүгд хурал болов. Хуралд тавьсан үндсэн илтгэлд “Олон нийтийн байгууллагад ардчиллыг өргөтгөе” гэсэн хэсэгт “МХЗЭ ажилдаа үндсэн өөрчлөлт гаргах нь удаашралтай байна” гэж дүгнэв (МАХН, 1988, хууд. 91). Улмаар “Өөрөө өөрийгөө удирдах ёсыг олон түмэнд өөрийнхөө үйл ажиллагаагаар харуулах, ардчилалд тэднийг сургах хамгийн өргөн бололцоо олон нийтийн байгууллагад бий. Түүнийг бүх талаар илрүүлэн дайчлах явдал өнөөдөр хойшлуулшгүй зорилт болоод байна”. Ер нь МХЗЭ-д оршиж байгаа “гол дутагдал бол шинэ аргаар ажиллах тухай дээрээ их ярьдаг атал анхан шатны байгууллагад тэр нь туйлын хүч муутай хүрч очдогт оршино. Иймд хөдөлмөрийн хамт олныг анхан шатны байгууллагын үйл ажиллагааг идэвхжүүлэхэд одоо гол анхаарлыг

чиглүүлвэл зохино” гэв (МАХН, 1988, хууд. 92). Эдгээр баримтуудаас харахад зөвлөлтийн өөрчлөн байгуулалтын нөлөөгөөр “хамт олны өөрийн удирдлага”, “нэгээс илүү хүний нэрийг дэвшүүлсэн хязгаарлагдмал боловч сонголттой тайлан сонгууль” явуулах даалгаврууд шууд хэрэгжиж эхэлсэн тун ч удалгүй нөлөөгөө үзүүлж эхлэв. Зөвлөлтийн өгсөн энэ шууд удирдамж нь захиргаадлын удирдлагын тогтолцоог өөрчлөх боломж болж хувирав. Нэгэн хэвийн уйтгартай загвартай, бүхнийг дээрээс нь томилдог байсан тогтолцоонд тайлант сонгууль нь шинэ уур амьсгалыг оруулж залуучуудын идэвхийг сэргээжээ. 1989 оны 1-р сарын 28-ны өдөр МХЗЭ-ийн XIX хурлаас сонгогдсон ТХ-ны II бүгд хурал хуралдаж дээрх шийдвэрүүдийг баталгаажуулж байв (Даш, Монголын залуучууд: боть 5, 2011, хууд. 558). Сэрсэн залуучууд заасан хил хязгаарыг давах гэсэн оролдлого ч илрэх болов. МХЗЭ-ийн ТХ-ны нарийн бичгийн дарга Ц.Даваадоржийн “Үзэл суртлын ажилд өөрчлөлт, шинэчлэлт хийе!” гэсэн илтгэлд “Зарим тохиолдолд манай нийгэмд харш утга санаа агуулсан ном, кино бусад материалууд тэдний дунд нэвтрэх тохиолдолд ч гарч байна” гэж анхааруулав (Даш, Монголын залуучууд, 2016, хууд. 520).
Монголын оюутны байгууллагын “өөрөө удирдах ёс”.
МХЗЭ-ийн үйл ажиллагаанд гарсан өөрчлөлт нь Монголын оюутны холбоонд шууд нөлөөлөв. МАХН оюутны байгууллагыг бие даалгах бодлогыг хэрэгжүүлж байв. Эхний алхам болж 1987 оны 4-р сарын 27-нд МХЗЭ-ийн ТХ-ны Товчоо, БНМАУ-ын Дээд, тусгай дунд боловсролын хороо МХЗЭ-ийн Төв Хорооны Товчоо хамтран “Оюутны нийгмийн ухааны мэдлэг коммунист хүмүүжлийг дэвшүүлэхэд сургуулийн хувьсгалт залуучуудын эвлэл, оюутны байгууллагын үүрэг хариуцлагыг өндөржүүлэх зарим хэмжээний тухай” 80/19 тоот тогтоолыг баталжээ (Чулуунбилэг, Алтансүх, 2002, хууд. 198) 1987 оны 4-р сард Монголын оюутны холбооны III бага хурал болж, “оюутны өөрөө удирдах ёсыг хэвшүүлэн тогтоох” тухай асуудал хэлэлцсэн бөгөөд энэ чиглэлээр төвийн их дээд сургуулиудад тодорхой ажлууд хийж эхэлжээ (Баасандорж, 2010, хууд. 264). Эрх баригч нам оюутан залуучуудыг тэдний сонирхол, онцлогт нийцүүлж ажиллаж үзэл сурталын дайчин бэлтгэл отряд болгох зорилготой байв. “НТХ-ны Үзэл суртлын хэлтсээс 1988 онд хийх ажлын төлөвлөгөөний долоод боловсон хүчинтэй ажиллах талаар нэгд “их, дээд сургуулиудыг түшиглэн оюутны “диспут клуб”-үүдийг байгуулж үзэл суртлын идэвхтний эгнээг өргөжүүлэх” гэж заажээ85.
1989 оны 4-р сарын 4-ны өдөр Монголын оюутны хоёрдугаар чуулга уулзалт болов. Тус “чуулганд нийт 600 гаруй төлөөлөгч оролцсон бөгөөд чуулганыг нэгд,  сургалтын үйл явц   ба багш-оюутны хамтын ажиллагаа, хоёрт, шинжлэх ухаан сургалт-үйлдвэрлэлийн холбоо, гуравт, оюутны байгууллага өөрийн удирдлага, дөрөвт, оюутны чөлөөт цаг-хөдөлмөрийн хүмүүжил” гэсэн дөрвөн сэдвээр салбар хуралдаануудыг явуулжээ. “Эдгээр хуралдаануудад нийтдээ 100 гаран хүн үг хэлж, санал шүүмжлэлээ чөлөөтэй илэрхийлсэн бөгөөд өмнөх анхдугаар хуралдааныг бодвол санаачлага бүхэлдээ оюутнуудын гарт ирсэн байв” гэжээ (Чулуунбилэг, Алтансүх, 2002, хууд. 84). (Даш, Монголын залуучууд: боть 5, 2011, хууд. 558). Чуулганд МОХ-ний дарга Д.Дашжамц “Оюутан залуучуудын сурах хариуцлага, хүмүүжил нийгмийн идэвхийг дээшлүүлэх зорилт” гэсэн илтгэл тавьжээ. Уг хурал дээр МАХН-ын ТХ- ний үзэл суртал хариуцсан нарийн бичгийн дарга Ц.Балхаажав үг хэлэв. Тэрээр “өнгөрсөн хавар эвлэлийн их хурал дээр Батмөнх дарга ардчилал ил тод байдлын халуун уур амьсгал дунд ажил үйлсийг цаашид шинэ сэтгэлгээ, шинэ бүтээл, шинэ амжилтаар дүүрэн байлгах үүднээс зохих даалгавар чиглэлийг өгсөн билээ” гэв. (Балхаажав, 2013, хууд. 73). Улмаар тэрээр “манай сургуулиудад оюутны өөрийгөө удирдах ажил нилээд үүсгэл санаачлагад орж зарим нь бүүр санаанд оромгүй амжилтанд хүрч байна гэж сонсогдсон” гээд оюутны өөрийгөө
85	(МАХН-ын архив Хөмрөгний дугаар 4, Дансны дугаар 37 ХН дугаар 167 он 1988 16-р хуудас)

удирдах ёсны үндсэн чиг шугам нь сурлагын амжилт руу л чиглэнэ, үүнээс хазайж болохгүй гэдгийг анхааруулав (Балхаажав, 2013, хууд. 74). Тэрээр оюутны идэвх сэрж байгаа дэглэмийг эсэргүүцсэн үйлдэл болж магадгүй байгааг анхааруулсан. Хамгийн их шуугиан тарьсан нь 1987 оны намар МУИС дээр оюутан С.Баттогтох, багш Д.Ламжав нарын “зөвлөлтийг шүүмжилсэн” хэрэг байв (Ламжав).
МОХ-ны дарга Д.Дашжамц энэ тухай “Олон улсын оюутны холбоонд өөрийн төлөөлөгчтэй болгож (Д.Жаргалсайхан), Г.Ганболд эвлэл талаас Л.Болд МОХ талаасаа хамтарч гар нийлж ажиллаж байв” гээд “Бид сургуулийн оюутны байгууллагад оюутны өөрийн удирдлагыг нэвтрүүлэх хөдөлгөөн өрнүүлж байв” гэжээ (Даш, Монголын залуучууд: боть 5, 2011, хууд. 270). Уг чуулганаар МОХ-г бие даалгаж бүх шатны удирдлагуудыг нь сонгохдоо зохих тооноос илүү нэр дэвшүүлж, нэр дэвшигчдийн талаар чөлөөтэй хэлэлцэж, нууцаар санал хураах зарчмыг баримтлана гэж заасан байна (Баярсайхан, 2012, хууд. 22). Чухам ийм удирдамж зааврын дагуу сургууль бүр өөрийн ангийн дарга, оюутны зөвлөлийн гишүүд, оюутны зөвлөлийн даргыг сонгох болжээ.
Ховд ба Ховдын Багшийн Дээд Сургууль ба “оюутны өөрөө удирдах ёс”
Ховд аймгийн Ховд хот нь Улаанбаатараас баруун зүгт даруй 1580 км хол бөгөөд 17 үндэстэн ба угсаатан оршин суудаг хамгийн олон янзын соёлтой, эртний түүхтэй газар юм. 1989 оны байдлаар гэхэд Ховд аймаг нь нийтдээ 24144 хүнтэй байсан бөгөөд үүнээс аймгийн төвийн сум буюу аймаг дээр харьяалагддаг, аймгийн ойр орчим байдаг 4510 хүн байсны аймгийн төвд байдаг хүмүүсийн тоо 1983 байжээ (Doebler, 1994, хууд. 328). Ховд аймаг нь 1989 оны байдлаар нийтдээ 24144 хүнтэй, хүн амын 26.64 хувь нь халх, 22.50 хувь захчин,
16.74 хувь нь казах, 8.76 хувь нь торгууд, 7.34 хувь нь өөлд, 7.06 хувь нь урианхай, 4.71 хувь нь дөрвөд, 4.59 хувь нь мянгад, 2.65 хувь нь бусад этник бүлэгтэй (Doebler, 1994, хууд. 328). Ховд хотод Багшийн Дээд Сургуулийг МАХН-ын УТТ-ны 1978 оны 252 тоот, Сайд нарын Зөвлөлийн 1979 оны 52-р тогтоолоор байгуулжээ. Сургуулийг байгуулахдаа төлөвлөгөөний дагуу Ховд, Баян-Өлгий, Увс, Завхан, Говь-Алтай зэрэг баруун таван аймгаас 110 оюутан элсүүлж 13 багш 12 ажилтантай хоёр тэнхимтэй эхэлж байсан бол 1989 он гэхэд өөрийн байртай, 2 факультет,  9 тэнхим, 18 кабинет, 20 лаборитортой, 310 хүний суудалтай уншлагын танхимтай номын сантай, 400 оюутны дотуур байртай, 65 багштай болж өргөжжээ (Эрдэнэцогт, Мөнхтөр, 2009, хууд. 12). 1984 оны байдлаар энэхүү сургуулийн оюутнуудын 80 орчим хувь нь халх аялгуугаар ярьдаг (Норовсамбуу С. , 1990)
Өмнө дурдсан үйл явдлын шууд нөлөөгөөр ХБДС-ийн Оюутны зөвлөлд тодорхой өөрчлөлт гарч эхлэв. Уламжлал ёсоор сургуулийн оюутны зөвлөлийн даргыг (ОЗД) хоёр жилээр сургуулийн захиргаа, нам, эвлэлийн байгууллагууд шууд томилдог байжээ. Үүний дагуу 1984- 1986 онд оюутан М.Буяндэлгэр ОЗД-аар 1986-1988 онуудад оюутан Ш.Цоодол томилогдон ажиллажээ (Баасандорж, 2010, хууд. 264). Чухамдаа МОХ-ны 3-р чуулганы дараа буюу 1988 оны 11-р сард тус сургуулийн Оюутны зөвлөлийн даргаар (ОЗД) оюутан С.Эрдэнэцогт анх удаа дээрээс нэр зааж биш харин заалнаас өөрөө өөрийгөө нэр дэвшүүлж сонгогдсон нь тус сургуулийн түүхэнд чухал үйл явдал болжээ. Шинэ ОЗ-ын дарга цаашид хамтран ажиллах анги бүрийг төлөөлсөн ОЗ-ийн гишүүдийг мандат бүр дээр хоёроос доошгүй хүний нэрийг дэвшүүлж өрсөлдүүлжээ. Нийтдээ 13 хүн нэр дэвшсэнээс чөлөөт сонгуулиар 6 хүн сонгогдов (Эрдэнэцогт, Мөнхтөр, 2009, хууд. 106). Дээрээс томилж бус өөрсдийн санаачлагаар өрсөлдөж сонгогдсон бүрэлдэхүүн “Монголын нууц товчооны 750 жилийн ойг угтсан сургуулиараа монгол бичигтэн болох”, “Их хүмүүн Данзанравжаагийн танхим нээх”, “Оюутны улс төрийн клуб” байгуулж “Чөлөөт цагийн танхим” нээж шинэлэг арга хэмжээ олныг явуулжээ. Мөн 1989 онд гэхэд 11-р сарын 7-нд олон улсын оюутны өдрийг урьд байгаагүйгээр сүртэй тэмдэглэж,

Өмнөд Солонгосын оюутан Рим Су Генд эрх чөлөө олгох зэрэг олон арга хэмжээ явуулжээ (Эрдэнэцогт, Мөнхтөр, 2009, хууд. 14) 1989 оны хавар оюутны 2-р чуулган хуралджээ, “Монгол орны улс төр, эдийн засаг, нийгмийн оюун санааны амьдралын бүхий л хүрээг хамарсан өөрчлөн байгуулалт нь Монголын оюутны бүх шатны байгууллагын үйл ажиллагааг шинэчлэн өөрчлөх зүй ёсны шаардлагыг харуулж байна (Эрдэнэцогт, Мөнхтөр, 2009, хууд. 11) гэжээ. Тухайн  үед сургуулийн намын хорооны НБД З.Баасанжав энэ тухай “Тус сургуулийн оюутнуудын дунд оюутны өөрөө удирдах ёс бас ч “хөлд орж”, багш нарын хичээл заалтын талаар оюутны сэтгэл ханамжийг илэрхийлсэн санал авах, ил тод байдлыг хэвшүүлэх зорилгоор сургуулийн хэмжээнд хийж байгаа ажил болсон үйл явдал, хийх ажлыг долоо хоног дутам хамт олонд мэдээлдэг байсан, сургалт ажил амьдралын асуудлаар оюутны санал бодлыг сонсдог зэрэг олон хэлбэрийн ажил нь тэдний төлөвшил, үзэл санаанд нөлөөлснийг үгүйсгэж болохгүй байх аа. Тус сургуулийн намын хорооны бүх гишүүдийн 1990 оны 1 дүгээр сард болсон хурал дээр үг хэлсэн 2 хүн “юм болгоныг оюутнаас асуудаг байдлаа болих хэрэгтэй86” гэж шүүмжилж байсан нь бас ч асуудалд оюутнуудын санал бодлыг авдаг байсны нэгэн илрэл хэмээн хэлж болох байх” гэжээ (Гантулга, Ардчилал 20 жил:түүх судлалын асуудлууд, 2010). Жагсаалын дараа Ховд аймгийн Намын хорооны товчооны хуралд уг цуглааныг хэлэлцэхэд С.Балсанжамц “оюутны өөрөө удирдах ёсыг хэтэрхий дээгүүр тавьсантай холбоотой” (Эрдэнэцогт, Мөнхтөр, 2009, хууд. 31)., гэсэн бол аймгийн намын хорооны дарга Л.Чулуунбат “БДС-д багш оюутантай ажиллах ажил задгай, хэт бие даах чиглэл рүү оруулсан байна” гэж дүгнэсэн (Эрдэнэцогт, Мөнхтөр, 2009, хууд. 32).

Жагсаалын тухай товч.
Энэхүү үйл явдлын талаар жагсаалын оролцогч нарын олон бүтээл гарсан87. Тиймээс нуршихгүй, тойм байдлаар авч үзье. 1989 оны 11-р сарын сүүлчээр “Чөлөөт цагийн танхим”-д санаа нийлсэн багш оюутнууд цугларч улмаар 12-р сарын 4-ны өдрөөс жагсаалын бэлтгэлийг базааж эхэлжээ (Эрдэнэцогт, Мөнхтөр, 2009, хууд. 14). Жагсаалыг сургуулийн ОЗ нь санаачилж улмаар багш, оюутнууд идэвхтэй оролцсон ба жагсаал хийх албан ёсны зөвшөөрөл аваагүй байна. Өргөх бичигт “Улс орны хувь заяа шийдэгдэж буй энэ түүхэн цаг үед БНМАУ-ын Төв Хорооны Улс Төрийн товчоо, БНМАУ-ын засгийн газар бүрэн бүрэлдхүүнээрээ огцрох ёстой” хэмээн тодорхойлов. Хэдийгээр Ховдын Хөдөө Аж Ахуйн Техникумын оюутны зөвлөл, оюутнуудтай замдаа нийлэхээр тохирсон ч тэднийг захиргаа нь сургуульд нь хорьжээ (Эрдэнэцогт, Мөнхтөр, 2009, хууд. 15). Нийтдээ 250 орчим багш, оюутнууд 1989 оны 12-р сарын 7-ны 14-17 цагийн хооронд жагсаал хийсэн бөгөөд “Өөрчлөн байгуулалт шинэ удирдлагыг шаардаж байна”, “Өөрчлөн байгуулалтыг хурдасгахыг Намын Төв Хорооны VII бүгд хурлаас шаардаж байна”, “Удирдлагын нүсэр аппаратыг цомхотгоё”, “Оюутнууд ардчиллын төлөө”, “Залуус аа! Монгол улсынхаа төлөө нэгдэцгээе”, “Алд бие минь алжаавал алжааг, ахуй төр минь бүү алжааг” гэсэн бичигтэй Чингис хааны 3 ширхэг зурмал хөрөг бичигтэй жижиг зургуудыг гартаа барьж сургуулийн байрнаас жагсаалаар явж аймгийн гүйцэтгэх захиргаанд тулж зогсчээ. Талбай дээр оюутны байрнаас авчирсан дөрвөн сандлаар “индэр” бэлтгэж шонгийн модноос тог татан сургуулийн клубийн чанга яригчийг бэлтгэжээ. Цуглааныг 14 цагт нээж оюутны зөвлөлийн дарга С.Эрдэнэцогт үг хэлсэн ба 6 багш, 10 оюутан, багш мөн цуглааныг дэмжихээр цугларсан Ховд хотын иргэдээс Хөгжимт Драмын театрын жүжигчин Б.Чилгэр ба Н.Төмөрбат нар, Хот тохижуулах газрын дарга Д.Хархүү, аймгийн ХЗЭ-ийн хорооны ажилтан Б.Болд нарын 4 хүн, (Чилгэр, 2010) нийтдээ 20 хүн үг хэлэв. Мөн Д.Мөнхтөр хоёр удаа (Эрдэнэцогт, Мөнхтөр, 2009, хууд. 38) Болд нэг удаа шүлэг уншжээ (Эрдэнэцогт, Мөнхтөр, 2009, хууд. 41).

86 З.Баасанжавын хувийн архив. (Гантулга, Ардчилал 20 жил:түүх судлалын асуудлууд, 2010)
87 2009 оны С.Эрдэнэцогт, Д.Мөнхтөр нарын “Эрх чөлөөний эрэлхийлэлд” (Эрдэнэцогт, Мөнхтөр, 2009), 2010 оны Б.Чилгэрийн “Шөнө мандсан нар” (Чилгэр, 2010), 2010 оны Ц.Баасандоржийн “Монгол улсын түүхэн дэх улс төрийн анхны жагсаал цуглааны тухай” (Баасандорж, 2010) өгүүлэл зэргийг дурдаж болно.

Жагсагчдыг төлөөлж багш Ц.Батзангиа, Д.Мөнхтөр, оюутан С.Эрдэнэцогт, А.Эрдэнэбаатар нарын дөрвөн хүн Ховд аймгийн МАХН-ын I НБД Д.Буяндэлгэрт гардуулан өгч жагсагчид Аюушийн талбайг нар зөв тойрон “Эх орон” дууг дуулан сургууль руугаа бөөнөөрөө буцжээ. (Эрдэнэцогт, Мөнхтөр, 2009, хууд. 20). Ховдын анхны жагсагчид хүмүүст талархал илэрхийлэхдээ оюутнууд гарын алгыг дээш харуулан  “хурайлж” байжээ. Цуглаан  эх орноо магтсан сэдэвтэй дууг дуулцгаан талбайг нар зөв тойрон жагсаалаар буцацгаажээ (Чилгэр, 2010, хууд. 19).
Энэхүү жагсаал нь нэгд, монголд эрх баригчдыг эсэргүүцэж зохион байгуулагдсан 250 орчим хүн оролцсон анхны жагсаал, хоёрт, зөвшөөрөлгүй хийгдсэн гэдгээрээ, гуравт анх удаа Улс төрийн товчоо ба Засгийн газрыг огцрох ёстой гэж уриалснаараа, дөрөвт, үндэсний үзлийг маш тодорхой харуулж Чингисийн зургийг зоригтой барьснаараа анхдагч байв.
Ховдын анхны жагсаалаас нам, засгийн удирдагчдыг огцом өөрчлөхийг эрмэлзсэн зоримог шинж чанар харагдахаас гадна “үндэсний” буюу түүхэн уламжлалаа сэргээхийг эрмэлзэл тодорно. Ховдын анхны жагсаалд үг хэлсэн зарим хүмүүс нь “монгол сэтгэлгээ”, “монгол соёл” зэргийг дурдсан (Чилгэр, 2010, хууд. 19).
Жагсаалд оролцогчдын тоо, хүмүүс
Ховдын жагсаал бол Оюутны зөвлөл ба залуу багш нар санаачилж баруун аймгийн оюутнууд оролцсон, орон нутгийн иргэд дэмжсэн тун өвөрмөц жагсаал байв. Жагсаалд оролцсон хүмүүсийн тоог эх сурвалж янз бүрээр хэлж байна. Жагсаалд оролцсон хүмүүсийн тоог бодитой тогтоох нь цар хүрээг тодорхойлох, мөн бусад жагсаал, цуглаануудтай харьцуулахад ихээхэн чухал.
1991 оны Х.Шагдар “300-аад оюутны жагсаал ард Аюушийн талбай руу орж ирлээ” гэсэн тоо дурдагдсан байна (Шагдар, 1992). Үүний дараа Н.Сарангэрэл “арван хоёрдугаар сарын 7-нд Ховд хотноо Ард Аюушийн талбайд зохион байгуулж 400 шахам хүн оролцсоны 320 гаруй нь оюутнууд байсан” (Сарангэрэл, 1999) гэсэн тоог оролцогчидтой хийсэн ярилцлага дээр үндэслэн хэлжээ. Үүнд оюутан ба иргэдийн тоог тус тусад нь хэлснээрээ онцлог юм. Гэхдээ дээрх тоо нь зөвхөн зохион байгуулагч талуудаас өгсөн мэдээнд үндэслэсэн гэдгээрээ онцлог. Учир нь зохион байгуулагч нар өөрсдийн оролцогчдын тоог нэмэх дуртай байдаг. Дарь. Сүхбаатар Ч.Энхээ нар “НАХЯ-ны VI газрын архивын 1989 оны тайлангаас авсан хэсэгт ишлэл татан нийт “250-иад оюутан байсан байна” гэжээ (Сүхбаатар, Энхээ, 1999, хууд. 40). Энэ тоо нь эсрэг тал буюу хяналт тавих үүрэгтэй байгууллагын ажилтнуудын тооцоолол юм. Н.Цэрэн “Үг” сонинд 2002 онд “Энэ өдөр Ховд дахь салбарын 200 гаруй оюутан, арван хэдэн багш нар хэмжээлшгүй их зориг гарган... цугларсан” гэжээ (Цэрэн, 2002). Оюутнуудын тоог нарийвчлан хэлсэн ч иргэдийг оруулаагүй байна. О.Чулуунбилэг, О.Алтансүх нар “Уг жагсаалд нийт 166 оюутан өөрийн сургуулийн байрнаас Ховд хот дах төв талбай хүртэл явцгааж” гэж оролцогчдын талаар бүр задаргаатай тоо хэлжээ (Чулуунбилэг, Алтансүх, 2002, хууд. 83). Т.Баянсан “Багш, оюутан нийлсэн 500-аад хүн жагсаад өнгөрөхөд” ховд хотын иргэд ирж бас дэмжсэн (Баянсан, 2007) гэсэн нь хамгийн өндөр тоо болно. Оролцогчдын тооны талаар цуглааныг зохион байгуулсан сургуулиас албан ёсоор гаргасан номонд ч гэсэн өөр өөр тоог тэмдэглэсэн байна. Тухайлбал “Хөдөөгийн ууган их сургууль-20 жилд” гэсэн бүтээлд “Энэхүү цуглаанд 250 гаруй оюутан, багш болон уг үйл ажиллагааг дэмжсэн ба сонирхсон Ховд хотын иргэд, хөдөлмөрчид оролцжээ” гэжээ (Нямдорж, Б Нямсүрэн, Л, 2001, хуудсд. 43-46). Тэгвэл “Хөдөөгийн Ууган их сургууль-30 жилд” бүтээлд “1980-аад оны сүүлээр тус сургуулийн хэсэг багш оюутнууд
... өөрсдийн санаа бодлыг олон түмэнд илэрхийлэх жагсаал цуглаан хийхээр тогтсон байна.
Цуглаанд оролцогчид ХоУБДС-ийн 200 гаруй оюутан, багш болон уг үйл ажиллагааг дэмжсэн ба сонирхсон Ховд хотын зарим иргэд оролцжээ” гэжээ (Нямдаваа, 2009, хуудсд. 32-34).

Тухайлбал зарим оролцогч “400 орчим хүн” гэсэн бол өөр нэг нь “лавтайяа 300 хүн оролцсон” ажээ (Эрдэнэцогт, Мөнхтөр, 2009, хууд. 18) гэжээ. Ховд аймгийн Намын хорооны товчооны хурлын протоколд “Цуглаанд БДС-ийн 200 орчим багш, оюутан оролцож, дээр нь сонирхогчид нэмэгдсээр 500 орчим хүн болсон байна. Талбайд ирсэн хүмүүсийн нэлээд хэсэг нь оролцохгүйгээр явж байлаа” гэжээ (Эрдэнэцогт, Мөнхтөр, 2009, хууд. 36). Үүнээс харахад энд оюутан багш нарын тоог 200 орчим гэж үзсэн. Гэхдээ сонирхож үзээд явсан хүмүүсийг нэмээд 500 гэсэн тоог гаргажээ. Түүхч Ц.Баасандорж бичихдээ 275-р талд “уг жагсаал цуглаанд оюутны байранд амьдардаг 300 гаруй оюутнууд оролцсон” гэсэн бол 278-р талд “цөөнгүй багш нар оролцсоны гадна, гудамж талбайд явж байсан хүмүүс сонирхон цугласнаар нийтдээ 500 гаруй хүн цугласан бололтой” (Баасандорж, 2010, хуудсд. 275-278) гэсэн нь хамгийн өндөр тоо юм. Дээрх баримтуудыг харьцуулан үзсэний үндсэн дээр зохиогч Ховдын жагсаалын хувьд НАХЯ-ын архивийн баримтыг үндэслэн 250 орчим хүн оролцсон гэсэн тоог судлаачийн хувьд бодитой гэж дэмжиж байгаа болно. Гэхдээ зохиогч НАХЯ-ны архивийн материалыг биеэр шалгах завшаан олдоогүй байгаа гэдгийг тэмдэглэх хэрэгтэй.
Жагсаалд гурван янзын хүмүүс оролцжээ. Нэгд, оюутнууд, хоёрт, багш нар, гуравт, Ховдын иргэд зэрэг болно. Учир нь Ховдын жагсаал нь хэдийгээр Оюутны зөвлөл нь багш нартай хамтран зохион байгуулснаас гадна Ховдын жирийн иргэд хүртэл оролцож дөрвөн ч хүн үг хэлсэн байдаг. Ховдын жагсаалыг зохион байгуулахад голлон оролцсон, удирдсан, үг хэлсэн идэвхтэнүүдийн мэдээллийг шинжилгээ хийж үзье.
Судалгаанаас үзэхэд идэвхтэй оролцсон зургаан багш нарын дундаж нас нь 25.3 болж байна, бараг зарим оюутнуудаас ч залуу байж, нэгээс бусад нь хөдөө орон нутагт төрсөн, хоёроос бусад нь “өөрчлөн байгуулалт”-ын үед сургуулиа төгссөн, тэдний 33 хувь нь ЗХУ-д бусад нь монголдоо дээд боловсрол эзэмшсэн бөгөөд тухайн үедээ хамгийн их үзэл сурталжсан салбарын хичээлийг зааж байжээ. “Эсэргүү” багш нарын хувьд МАХН-ын гишүүн байхгүй, 100 хувь ҮЭ-ийн гишүүн 80 хувь нь ХЗЭ-ийн гишүүн байжээ. Багш болоод дээд тал нь 4 жил болж байгаа бөгөөд тэдний тал нь дөнгөж “дагалдан багш” болоод байж. Нэгээс бусад нь бүгд гэр бүлтэй байжээ.
Ховдын жагсаалын бас нэг онцлог бол ХЗЭ-ийн гишүүд олноороо оролцжээ. Дээр дурдсан багш нарын нэгээс бусад эвлэлийн гишүүн, Р.Эрдэнэцогт агсан багш болохоосоо өмнө ХЗЭ- ийн Ховд аймгийн хэлстийн эрхлэгч хийж байсан, жагсаалд үг хэлсэн байгаа Б.Болд Ховд аймгийн төвийн ХЗЭ-д ажилладаг байжээ.
Харин оюутнуудыг судлахын тулд хоёр янзын судалгааг хийсэн болно. Эхнийх нь тэдний 1990-1994 онд Ховдын БДС-ийг төгссөн нийт төгсөгчдийн мэдээлэлд шинжилгээ хийсэн, хоёрт, Эрх чөлөөний эрэлхийлэлд” (Эрдэнэцогт, Мөнхтөр, 2009) “ хэмээх номд жагсаалд оролцсон орсон нийт 45 хүний дурдатгалд шинжилгээ хийж үзэв. Үүний тоймоос нь танилцуулбал тухайн цаг үед нь Ховдод сурч байсан оюутнуудын мэдээллийг нэгтгэн тодорхой үзүүлэлтээр ангилж тэдний ерөнхий дүр төрхийг нь тодорхойлов. Хүснэгтээс харахад 1990-1994 онд сурч байсан оюутнуудын 43.25 хувь нь эрэгтэй, 56.75 хувь нь эмэгтэй байжээ.
Хоёрт, Эрх чөлөөний эрэлхийлэлд” номонд Монголын анхны Ховдын жагсаал оролцогчдын талаар гаргасан номонд орсон нийт 45 хүний 11 эмэгтэй байна. Үүнээс үзэхэд эмэгтэйчүүд ямар боловч 25 хувиас багагүй байжээ.
	
	
	1990
	1991
	1992
	1993
	1994
	Total
	Хувиар

	1
	Эмэгтэй
	36
	40
	51
	43
	57
	227
	56.75

	2
	Эрэгтэй
	37
	39
	33
	42
	22
	173
	43.25

	3
	Нийт
	73
	79
	84
	85
	79
	400
	100



Тухайн үед тус сургууль нь дан баруун аймгаас оюутан авч сургадаг баруун бүсийн сургууль байсан бөгөөд таван жилээр суралцаж төгсч байхад 1990-1995 оны хооронд суралцаж байсан нийт төгсөгчдийн тэр дотроо 29.5 хувь нь яг сумын төвөөс ирж суралцдаг байжээ.

	
	Аймгийн нэр
	Ангилал
	1990
	1991
	1992
	1993
	1994
	Total

	

1
	

Баян-өлгий
	Аймгийн төв
	4
	5
	6
	2
	0
	17

	
	
	Сумын төв
	3
	6
	8
	0
	0
	16

	
	
	Тодорхойгүй
	8
	5
	3
	6
	2
	24

	
	
	Нийт
	15
	16
	17
	8
	2
	58

	

2
	

Говь-алтай
	Аймгийн төв
	0
	3
	0
	0
	0
	3

	
	
	Сумын төв
	3
	8
	11
	4
	0
	26

	
	
	Тодорхойгүй
	4
	0
	0
	1
	8
	13

	
	
	Нийт
	7
	11
	11
	4
	8
	41

	

3
	

Ховд
	Аймгийн төв
	6
	6
	5
	2
	0
	17

	
	
	Сумын төв
	9
	10
	9
	6
	0
	34

	
	
	Тодорхойгүй
	2
	1
	0
	11
	13
	27

	
	
	Нийт
	17
	17
	14
	19
	13
	80

	

4
	

Увс
	Аймгийн төв
	5
	9
	3
	3
	0
	20

	
	
	Сумын төв
	7
	5
	10
	7
	2
	31

	
	
	Тодорхойгүй
	5
	0
	0
	5
	16
	26

	
	
	Нийт
	17
	14
	13
	15
	18
	77

	

5
	

Завхан
	Аймгийн төв
	2
	5
	3
	5
	0
	15

	
	
	Сумын төв
	4
	12
	16
	5
	1
	38

	
	
	Тодорхойгүй
	4
	0
	0
	11
	10
	25

	
	
	Нийт
	10
	17
	19
	21
	11
	78

	

6
	

Хөвсгөл
	Аймгийн төв
	2
	2
	2
	0
	0
	6

	
	
	Сумын төв
	3
	3
	8
	2
	0
	16

	
	
	Тодорхойгүй
	2
	0
	0
	6
	10
	18

	
	
	Нийт
	7
	5
	10
	8
	10
	40

	7
	Бусад
	Нийт
	0
	0
	0
	10
	17
	27

	
	
	Нийт
	73
	79
	84
	85
	79
	400


Үүнээс харахад жагсаалд оролцсон багшийн дээд сургуулийн оюутнуудын 40 хувь нь хөдөөний сумдаас ирж суралцагсад байна. Тэгэхлээр жагсаал оролцсон оюутнуудын хувьд ч гэсэн иймэрхий харьцаа хадгалагдаж байсан нь эргэлзээгүй.
Ховд аймгийн иргэдийн оролцоо
Оюутан, багш нарын жагсаал нь Ховд аймгийн төвд урьд өмнө болж байгаагүй сонин хачин зүйл болсон нь эргэлзээгүй юм. Цуглааныг зохион байгуулагчид жагсаал болох өдрийг сонгохдоо Ховд аймгийн намын хорооны IV бүгд хурал болох өдрийг сонгож авсан юм. Эрдэнэтийн ба Улаанбаатарын МоАХ-ны цуглаан нь нэгд, хүний эрхийн өдөр”-ийг сонгосон, хоёрт, амралтын өдрийг сонгосон бол Ховдын цуглаан нь ажлын өдөр, ид ажлын цагаар болсноороо онцлогтой. Хэрвээ нөгөө хоёр цуглаан шиг олон нийтэд зарлаад, амралтын өдөр хийсэн бол илүү олон хүн оролцох боломжтой байсан болов уу. Жагсаалд урьдчилан мэдээгүй, санаандгүй, сонирхож голдуу иргэд  очжээ. Жагсаалд нийтдээ ХБДС-иас 13 хүн үг хэлсэн  бол Ховд хотын 4 иргэн үг хэлсэн бол үүнээс төлөвлөөгүй, сайн дураараа дэмжиж Ховдын иргэдийг төлөөлж үг хэлжээ. Эдгээр дөрвөн хүний баримт нь энэ жагсаал нь зөвхөн Ховдын багш оюутны хүрээгээр хязгаарлагдаагүй гэдгийг харуулна. З.Баасанжав энэ тухай “Жагсагчид Ард Аюушийн талбайд хүрэлцэн очиход өөрчлөлт шинэчлэлийг дэмжиж байсан тус хотын

иргэдийн зарим цөөн боловч хэсэг сэтгэл зүрхээрээ оролцон, Э.Хархүү, Б.Чилгэр, Б.Болд нарын зэрэг хэд хэдэн хүмүүс үг хэлж, сэтгэл санаагаа илэрхийлж байлаа” гэжээ (Гантулга, 2010, хууд. 67). Тэдний дунд хоёр ч жүжигчин, эвлэлийн хорооны ажилтан нар байв. Мөн Өргөх бичигт “Ховд дахь УБДС-ийн оюутан залуусын цуглаанаас гаргав” гэж оюутан биш залуучуудын оролцоог тусгасан байна. Энэ бол Ховд хотын хувьд ч гэсэн “өөрчлөн байгуулалт”- ийн давалгаа үр нөлөөгөө аль хэдийн үзүүлсний баталгаа юм. Тиймээс тухайн цаг үед Ховдын аймгийн нийгэм эдийн засгийн нөхцөл байдлыг авч үзэх шаардлагатай болох юм.
Наяад оны дунд үеэс БНМАУ-ын эдийн засгийн нөхцөл байдал хүндэрч хүнсний хомсдолд хаа сайгүй ороод байв. Ховд аймагт байдал илүү хүнд байжээ. Албан ёсны архивын баримтаас үзэхэд “Баян-Өлгий, Булган, Дорноговь, Дорнод, Сэлэнгэ, Увс, Ховд, Хэнтий аймагт хөдөөгийн нэг хүн амд ногдох бараа гүйлгээний хэмжээ 1981-1986 онд 0,8-12 хувь буурсан байна. Гэр ахуйн зориулалттай бараа тухайлбал, эсгий, гэрийн мод, төрөл бүрийн модон тавилга, төмөр эдлэл, зарим гутал, бэлэн хувцас, хүүхдийн болон эмэгтэй хүний өвөл, зуны гутал, хувцасны хангамж дутагдсан хэвээр байна” гэж МАХН-ын Төв хорооны мэдээнд бичигджээ88. Жагсаалд оролцсон Хархүү “Ховд аймагт хүнсний хангамж муу байна. Хоёр жил хүлээлээ, өөрчлөлт гарсангүй. Дарга нар тусдаа дэлгүүртэй учир бидний байдлыг мэдэхгүй байна” (Эрдэнэцогт, Мөнхтөр, 2009, хууд. 41) гэж индэр дээрээс зарлав. Жагсаалд оролцсон Чилгэр ч гэсэн “Дарга нар тусдаа дэлгүүр, гуанзтай, бүх зүйл нь бэлэн байдгаас ард түмнийхээ гачигдал зовлонг мэдэхгүй байна3 (Эрдэнэцогт, Мөнхтөр, 2009, хууд. 41). Чухамдаа ийм мэдэгдэлүүд нь хөдөлмөрчдөд таалагдсан нь эргэлзээгүй юм. Нөгөө талаас Эрдэнэтийн мөн Улаанбаатарын МоАХ-ны цуглаануудад тавьсан шаардлагатай ижил байв.
Аймгийн төвийн ажилчид хөдөлмөрийн маргаан гаргах болсныг тухайн шатны байгууллага нь шийдвэрлэж чадахгүй болсон тул аймгийн намын хорооны хуралд хэлэлцэх болов. 1989 оны 12-р сарын 7-ны өдөр Ховд аймгийн намын хорооны IV бүгд хуралд БУТ-ын намын үүрийн нарийн бичгийн дарга Д.Намжил “Саяхан манай нэгдсэн 7-р бригадын 20 ажилчин 3 хоног сул зогслоо. Энэ нь амьдрал, ахуйд нөлөөлж байна. Сул зогсолтын мөнгө өгнө үү гэсэн өргөдөл бичиж гарын үсгээ зурсан байв. Энэ чинь даамжирч ажил хаялт болдог юм биш байгаа гэж үзэн энэ өргөдлийг нэлээд нухацтай авч үзэж хэсгийн ахлагчтай нь ярилцлаа” гэжээ89. Хөдөлмөрийн маргаан “ажил хаялт” болж хувирахад ойрхон байв90 (Тамир, Монгол дахь анхны ажил хаялт, 2016).
Малчдын хувьд амины малын тоог хязгаарлахыг малчид эсэргүүцэж байсан бөгөөд ийм саналаа МАХН-ын ТХ-руу ирүүлдэг байжээ. 1987 оны 2-р сарын 27-ны өдөр МАХН-ын IV бүгд хуралд бэлтгэхтэй холбогдуулж ирүүлсэн саналын “Танилцуулга”-д “Хөдөө аж ахуйн нэгдэл, сангийн аж ахуйг малчнаар хангах асуудал ихээхэн хүндрэлтэй харагдаж байна. Амины малын тоог хязгаарлахгүй болчихвол малчны асуудал аяндаа шийдвэрлэгдэнэ гэж боддог... Мал өмчийн ямар ч хэлбэртэй байлаа гэсэн эх орны л хөрөнгө, аж үйлдвэрийг түүхий эдээр, хүн амыг хүнсээр хангах үүргээ биелүүлэх л болно” гэж Хэнтий, Ховд аймгийн малчид ба намын гишүүд гаргажээ91. Үүний дараа 1989 оны 9-р сарын 15-ны дугаарт сэтгүүлч Б.Цэнддоогийн “Малыг малчдад”92 хэмээх өгүүлэл нийтдэгдсэн нь шуугиан тариад байв. Тэрээр “нийгмийн” тодотголтой эзэнгүй малыг малчдад тарааж өгвөл өснө” гэж мэдэгдсэн нь амины малын тоог хязгаарласан шийдвэрийг халж чадахгүй байсан захиргаадлын тогтолцоонд зоримог зүйл байв. Цуглаанд оролцсон залуу багш Г.Эрдэнэцогт залуу сэтгүүлч Б.Цэнддоогийн “Үнэн” сонинд хэвлүүлсэн өгүүллэгийн утга санааг дэмжиж байна гэж мэдэгдэв (Эрдэнэцогт, Мөнхтөр, 2009,

88	(МАХН-ын архив Хөмрөгний дугаар 4, Дансны дугаар 37 ХН дугаар 6 он 1987 37-р хуудас)
89	(МАХН-ын архив Хөмрөгний дугаар 4, Дансны дугаар 37 ХН дугаар 361 он 1989 65-р хуудас)
90	Тамир, Ч. (2015). Социалист Монголын анхны ажил хаялт. Социологи сэтгүүл МУИС дугаар арав.
91	(МАХН-ын архив Хөмрөгний дугаар 4, Дансны дугаар 37 ХН дугаар 5 он 1987 8-р хуудас)

хууд. 39). Жагсаалд оролцсон Чилгэр, “Хөдөөгийн малчдын амьдрал дорой байна. Цалин авахгүй байна” гэж үнэн байдлыг зарлав (Эрдэнэцогт, Мөнхтөр, 2009, хууд. 41).
Аймгийн сэхээтнүүдийн хувьд зөвлөлтийн эсрэг үзлийн “үнэр” гаргаж эхлэв. Бүр 1987 онд албан ёсны намын хурал дээр “Зөвлөлтийн мэргэжилтэнг аймаг байгууллагын санал авахгүйгээр яам, салбар захиалан ирүүлдгээс орон нутагт уг ажлыг гардан зохион байгуулах мэргэжилтэн ирэхгүй байна. Тухайлбал БУТ-д усны мэргэжилтэн ирлээ. Үүнийг яаж шийдэх вэ?”93 гэжээ.
Мөн намын идэвхтэнүүд “ил тод байдал”, “өөрчлөн байгуулалт”-ын нөлөөгөөр идэвхжиж НТХ-ын албан ёсны хүмүүсээс янз бүрийн асуулт асуух нь элбэг болжээ. 1987 онд 10-р сарын 5-ны НТХ-ны хэлтсийн зааварлагч Т.Етекбайгийн бичсэн “Ховд аймагт НУТС-ийн суртал нэвтрүүлэгчдийн семинар удирдаж, үзэл суртал хүмүүжлийн ажлын байдалтай танилцсан” тухай “Илтгэх хуудас”-д “Ард түмэн орон нутгийн хурлын депутатаа сонгохдоо ямар ч танихгүй хүнийхээ төлөө саналаа өгч байна. Энэ ардчилал мөн үү?” гэжээ94. 1989 оны эхээр МАХН-ын УТТ гишүүн, ТХ-ны нарийн бичгийн дарга, Ц.Намсрай “Энх тайван социализмын асуудал” хэмээх намын албан ёсны олон улсын сэтгүүлд “Социалист өөрчлөн байгуулалтын эхний шатанд жишээлбэл нам бол пролетарын диктатурын зэвсэг мөн, тэгэхлээр нам нь төрийн ямар ч үүргийг гүйцэтгэх эрхтэй гэж үзэж байжээ. Энэхүү “маргаангүй үндэслэл” яваандаа 60-70-аад оны үед нам бол социалист нийгмийн улс төрийн системийн цөм мөн гэсэн аанай л оновчгүй томьёолол болж хувирсан байна. Дээрх нотолгооны дагуу төрийг хоёрт, тавьж байлаа” гээд тиймээс нам нь өөрөө төрийн эрх мэдлийг шүүрч авах болсон хэмээн дүгнэж үүнийг өөрчлөх ёстой, нам төр хоёрын хооронд тодорхой ялгаа зааг байх ёстой гэж тунхагласан юм (Намсрай, 2007, хууд. 175). Жагсаалд оролцсон Хархүү “Сонин хэвлэлээс миний уншиж ойлгосноор бол Ц.Намсрай дарга улс орныхоо төлөө бодож, санадаг хүн байна гэж бодогддог. Иймд Намсрайг үлдээгээд бусдыг нь Улс төрийн товчооноос огцруулахыг шаардаж байна. Ц.Намсрай даргын бичсэн зүйлийг Улс Төрийн Товчоо буруушаасан гэнэ лээ. Яахаараа ингэж хүний хэвлэн нийтлэх эрхийг хааж байдаг юм бэ?” гэжээ (Эрдэнэцогт, Мөнхтөр, 2009, хууд. 41).
Мөн иргэдийн зүгээс шат шатандаа удирдлагуудын захиргаадалтын арга барил, хүнд суртлыг эсэргүүцэж эхэлсэн нь мэдэгдэхүйц болсон байна. 1989 оны 12-р сарын 7-ны өдөр Ховд аймгийн намын хорооны IV бүгд хурал болж Зэрэг сумын намын хороны нарийн бичгийн дарга Б.Намжил “Боловсон хүчнийг сонгоход ардчилал хэрэгжиж байгаа боловч, ардчиллаар халхавч хийж, зарчимч шаардлага суларч байна. Өөртөө таалагдаагүй, үүрэг даалгавар, үзэл санаа, улс төрийн бодлого чиглэлийг захиргаадаж байна гэж хүн бүхэн ярих дуртай болжээ”95 гэжээ.
Ховдын жагсаалын онцлог
“Өөрчлөн байгуулалт”-ыг хурдасгах: Жагсаалын үндсэн зорилгыг “Өргөх бичиг” ба хүмүүсийн хэлсэн үгнээс харж болно. Эсэргүүцлийн зорилго бол ЗХУ болон бусад Баруун Европид өрнөж байгаа өөрчлөн байгуулалтыг Монголд “хурдацыг эрчимжүүлэх”, “эдийн засгийн хөгжлийг хурдасгах” явдал байв. Үүнийг жагсагчдын “Өөрчлөн байгуулалт шинэ удирдлага шаардаж байна”, “Өөрчлөн байгуулалтыг хурдасгахыг Намын Төв Хорооны VII бүгд хурлаас шаардаж байна” гэсэн гурван ширхэг лоозонгоос харж болно.
Үндэсэрхэг үзэл: Жагсаалд оролцогчид “Залуус аа! Монгол улсынхаа төлөө нэгдэцгээе” гэсэн гурван ширхэг лоозон барьсан байсан, мөн өргөх бичигт “Үндэсний өвөрмөц дүр төрх бүхий хөгжлийн үзэл баримтлал боловсруулах хэрэгжүүлэх” гэж заасан бол багш Г.Эрдэнэцогт

93	(МАХН-ын архив Хөмрөгний дугаар 4, Дансны дугаар 37 ХН дугаар 32 он 1987 78-79-р хуудас)

үг хэлэхдээ “Оюутнууд эзэн Чингисийн зургыг барьж цуглаанд оролцож байгааг дэмжиж, эх оронч үзэлийн илэрхийлэл гэж үзэж байна. Монгол сэтгэлгээг хөгжүүлж шинэ монгол улсыг байгуулах хэрэгтэй” гэжээ (Эрдэнэцогт, Мөнхтөр, 2009, хууд. 39). Багш Ц.Сарантуяа “Жинхэн монгол улсаа байгуулья. Европчуудыг дууриахаа больцгооё. Бидэнд монгол сэтгэлгээ маш их хэрэгтэй байна” гэсэн бол аймгийн намын хорооны товчооны гишүүн Л.Чулуунбат “үндэсэрхэг үзлээр нэлээд дэврэгдсэн байдал байна” гэж дүгнэсэн (Эрдэнэцогт, Мөнхтөр, 2009, хууд. 32). Оюутан Энхжаргал “Соёл гэж юу юм бэ. Миний ойлгож байгаагаар бол өндөр барилгыг соёл гэхгүй. Жинхэн монгол соёл гэдэг бол тэмээн жин, үхэр тэргийн цуваа шүү дээ. Тэмээгээ ачаад, үхрээ хөллөөд нүүж байя. Энэ бол монгол соёл юм” гэв. Цуглааныг дуусахад Аюушийн талбайг нар зөв тойрон “Эх орон” дууг дуулан сургууль руугаа бөөнөөрөө буцжээ. (Эрдэнэцогт, Мөнхтөр, 2009, хууд. 20). Ховдын анхны жагсагчид хүмүүст талархал илэрхийлэхдээ оюутнууд гарын алгыг дээш харуулан “хурайлж” байжээ. Ховдын анхны жагсаалаас нам, засгийн удирдагчдыг огцом өөрчлөхийг эрмэлзсэн зоримог шинж чанар харагдахаас гадна “үндэсний” буюу түүхэн уламжлалаа сэргээхийг эрмэлзэл тодорно. Ховдын анхны жагсаалд үг хэлсэн зарим хүмүүс нь “монгол сэтгэлгээ”, “монгол соёл” зэргийг дурдсан (Чилгэр, 2010, хууд. 19). Цуглаан эх орноо магтсан сэдэвтэй дууг дуулцгаан талбайг нар зөв тойрон жагсаалаар буцацгаажээ (Чилгэр, 2010, хууд. 19). Дээрх баримтуудаас харахад энэхүү жагсаал бусад жагсаалуудтай харьцуулахад үндэсэрхэг үзэл, монгол соёлтой шууд холбоотой гэдэг нь харагдаж байна.
Чингис хаан: МАХН-ын Төв Хорооны хэвлэл “Намын амьдрал” сэтгүүлийн 1987 оны 4-р сарын дугаарт НАХЯ-ны сайд А.Жамсранжавын “Харш үзэгдэлтэй хийх тэмцлийг хүчтэй болгоё” гэсэн өгүүлэл нийтлэгдэв. Тэрээр “урчуудын эвлэлийн хорооноос Чингэс хааны дүр зураг бүхий шинэ жилийн мэндчилгээ хэвлэж, худалдаанд гаргасан нь 1987 онд монголын ард түмний өмнө тавигдаж буй зорилттой огт холбоогүйн дээр зохих байгууллагаар батлуулаагүй зүйл байжээ” (Жамсранжав, 1987, хууд. 40) хэмээсэн юм. Үүнээс харахад Чингис хааныг эргэж ирэхийг МАХН албан ёсоор зөвшөөрөөгүй л байв. Удалгүй зөвлөлтөөс дохио ирлээ. 1988 оны хавар ЗХУ-д “Түүхийн асуудал” сэтгүүлд “Чингис хааны түүхэнд гүйцэтгэсэн үүрэг”-ийн тухай өгүүлэл ЗХУ-ын ГЯЯ-ны Азийн асуудал хариуцсан орлогч сайд А.Капица хэвлүүлсэн нь өөрчлөн байгуулалт энэ сэдвийг зөвшөөрнө гэсэн дохио болов. Өгүүлэлд “Чингис хаан ямар ч байлаа гэсэн монголын үндэсний томоохон зүтгэлтэн бөгөөд францын Наполеон, грекийн Александр Македонский нарын нэгэн адил аугаа их жанжин юм” гэж бичжээ. Улмаар удтал хориотой байсан Чингис хаан эх нутагтаа эргэн ирэв. Ховдын жагсагчид хамгийн анх удаа “Чингисийн “Алд бие минь алжаавал алжааг, ахуй төр минь бүү алдраг” /Чингисийн хөшөөн дээр байдаг үг/ гэсэн үгтэй зурмал гурван ширхэг зураг барьж жагсав. Үүний дараа 1990 оны 1-р сарын 14-ны өдрийн МоАХ-ны Лениний Музейн урд болсон цуглаанд оролцогчид “Алд бие минь алжаавал алжааг, ахуй төр минь бүү алдраг” гэсэн уриа гарч ирсэн юм (Нарангэрэл, 2012, хууд. 26) Мөн 1990 оны 1-р сарын 21-ны өдөр МоАХ-ны Сүхбаатарын талбай дээр хийсэн цуглаанд зохиолч, сэтгүүлч З.Дожоодорж “Монгол туургатнй бахархал болсон их Чингис хааны дурсгалыг эх орондоо мөнхжүүлэх зорилго, мөрийн хөтөлбөртэй “Чингисийн өргөө” Чуулган хэмээх олон нийтийн байгууллага байгуулснаа зарлав (Дожоодорж, 2000, хууд. 31).
“Улс төрийн товчоог огцруулах”: Ховдын цуглааны бас нэг онцлог нь үг хэлсэн хүмүүсийн дийлэнхи нь мөн өргөх бичгийн гол утга санаа нь өмнө дурдсан зорилтуудад хүрэхийн тулд нэн тэргүүнд “МАХН-ын үйл ажиллагаа дотоод эрс шинэтгэл”-ийг хийнэ, үүний тулд “МАХН-ын Төв Хорооны Улс Төрийн товчоо, БНМАУ-ын засгийн газар бүрэн бүрэлдхүүнээрээ огцрох ёстой” гэж шаардсан байна. Улмаар дээрх шаардлагаа МАХН-ын VII бүгд хурал, БНМАУ-ын Ардын Их Хурлын ээлжит чуулганд хаяглажээ. Дашрамд дурдахад Эрдэнэтийн цуглаанд оролцогчид гурав хоногийн дараа мөн ийм шаардлагыг тавьсан.

Хөвсгөлийг хамгаалах талаар захидал ирсэн үү? Энэ талаар Баасанжав хариулахдаа “Их сургуулийн хуулийн ангиас захиа ирсэн юм шиг байна. Хөвсгөлийг хамгаалах талаар иржээ” гэсэн бол Өлзийжаргал “Захиагий нь би авсан. Надад байна гэв” гэжээ. Тэгвэл энэ үйл явдлыг тодруулж үзье. 1987 оны 9-р сарын 29-ний өдөр МАХН-ын төв хэвлэл “Үнэн” сонинд сэтгүүлч Ц.Балдоржийн “”Далай ээж” маань цаазын тавцанд” хэмээх өгүүлэл гарч олны шуугиан тарив. Өгүүлэлд Зөвлөлтөнд Хөвсгөл нуурыг бохирдуулж байгаа, мөн хажууд нь Бүрэнхааны Фосфоритын ордыг ашиглахыг хортой гэж үзэж шүүмжилсэн байна. Хамгийн гол нь зөвлөлтөд нэртэй зохиолч Распутин нарын Байгаль нуурыг хамгаалах “Байгалийн хөдөлгөөн”-ийг жишээ болгон, хөдөлмөрчид олон нийтийг уриалан дуудсан юм (Балдорж, 2008, хууд. 76). Намын албан ёсны хэвлэлд гарсан энэ санаачлагыг оюутнууд хамгийн түрүүнд ашиглав. Улаанбаатарын УБДС-ийн багш Б.Батхишиг 1988 онд “Мөн уран зургийн ангийн зарим оюутан надтай уулзаж, Хөвсгөл нуурыг хамгаалах жагсаал, цуглаан хиймээр байна, зөвшөөрөл яаж авах вэ гэсэн хүсэлт тавив. Уг хүсэлтийг район, хотын намын хорооны холбогдох дарга нарт уламжлан тавибал оюутнуудтайгаа үзэл суртлын талаар сайн ажиллах шаардлагатайг анхааруулж, зөвшөөрөл өгөх тухайд мэдээж татгалзсан хариу өгч байв” гэжээ (Батхишиг 2009, 27). Үүний дараа Ц.Балдорж 1989 онд “Хүйн холбоотой Хөвсгөл, Байгаль хоёр” хэмээх тэмдэглэлдээ Байгал хөдөлгөөний талаар улам дэлгэрэнгүй бичиж уг хөдөлгөөний цар хүрээ нь Японд  Бива нуураа хамгаалахын төлөө “Загасчдын хөдөлгөөн”, “Гэрийн эзэгтэй нарын хөдөлгөөн” гэхчлэн олон янзын хэлбэрээр тэмцэж байна” гэжээ (Балдорж, 2008, хууд. 81). “Үнэн” сонин уншигч идэвхтэн залуучуудын хувьд энэ бол үлгэрлэн дуурайх загвар биш гэж үү. Чухамдаа энэ үед уг сэдвээр олон мянган захидал редакцид, нам, захиргааны байгууллагуудад ирж байв. Дараа нь 1989 оны 11-р сард Ц.Балдорж “Далай ээжтэй золгохын ерөөл тавив” хэмээх өгүүлэлдээ Байгал хөдөлгөөний Японд хийсэн уулзалтыг бичсэн бөгөөд “Хөдөлгөөний дөрөв дэх уулзалтыг ирэх зун Монголын сэтгүүлчдийн холбоо, “Үнэн” сонины газар Хөвсгөлийн төлөө санаа тавигч бусад байгууллага, эрдэмтэд, зохиолчид , ард иргэдийнхээ оролцоотойгоор зохих түвшинд хийж чадвал Далай ээжийн өмнө, үр ач нарынхаа өмнө гавьяа байгуулах болно” хэмээн уриалав (Балдорж, 2008, хууд. 86). Үүнээс харахад уг үйл явц ерөнхий утгаараа жагсаал зохион байгуулагчдад таатай боломжийг олгосон, гагцхүү тэр захидал байсан уу, байсан бол юу бичигдсэн байсан зэргийг дараагийн судлаачид тодруулах буй за.
Эрх баригчдын хариу үйлдэл
Ховд аймгийн намын хорооны IV бүгд хурал: 1989 оны 12-р сарын 7-ны өдөр Ховд аймгийн намын хорооны IV бүгд хурал болж нэгдүгээр НБД Д.Буяндэлгэр илтгэл тавьж хэлэлцүүлэв. Тэрээр илтгэлдээ “Хэд хэдэн салбарын мэргэжилтний ажилд аттестатчилал явуулж, үйлдвэрчний эвлэлийн идэвхтэн сонгуультны ажилд арга барилын үзлэг  хийлээ. Гэвч боловсон хүчний ажлын арга барил, олон түмний сэтгэлгээ, намын байгууллагын үйл ажиллагааны өөрчлөлт шинэчлэл удаан явагдаж байна гэсэн дүгнэлтийг аймгийн намын хороо хийж байна. Ялангуяа сум, үйлдвэр, аж ахуйн газар, үйлдвэрийн нэгжид өөрчлөлт шинэчлэл удаан байгаад ч сэтгэл зовниж байгаагаа манай коммунистууд, хөдөлмөрийн хүмүүс намын хороонд хандан удаа дараа илэрхийлсэн захидал ирүүлж өөрчлөн байгуулалтыг аль болох түргэн эргэлт буцалтгүй хийхийг шаардах болов. Чухам тийм учраас энэ бүгд хурлаар “Өөрчлөлт шинэчлэлтийн нөхцөлд боловсон хүчний үүрэг, хариуцлагыг дээшлүүлэх талаар намын байгууллагаас тавих зорилт”-ын тухай асуудлыг хэлэлцүүлэх нь зүйтэй гэж аймгийн намын хорооны товчоо шийдвэрлэсэн юм”96 гэжээ. Үүнээс харахад идэвхтэнүүд намын хороонд захидал олноор ирүүлж эхэлсэн байна. Цааш нь тэрээр “Сүүлийн 4 жилд аймгийн намын хорооны мэдлийн ажилтны 13.2 хувь нь ажилдаа тэнцэхгүй шалтгаанаар өөрчлөгдөв.

96	(МАХН-ын архив Хөмрөгний дугаар 4, Дансны дугаар 37 ХН дугаар 361 он 1989 14-р хуудас)

Энэ хугацаанд сумдын нам, захиргааны байгууллагын дарга нарын 60 гаруй хувь нь ажлаас өөрчлөгдсөний 40 шахам хувь нь үүрэгт ажилдаа тэнцээгүй байна”97 гэжээ. Ховд аймгийн намын хорооны IV бүгд хурлын тогтоолд “Аймгийн Ардын боловсролын хэлтэс 1988-1989 оны хичээлийн жилд багш нарын 15.5 хувийг сэлгэж, намын хорооны мэдэлд байсан сумдын хүн эмнэлгийн салбарын эрхлэгч их эмч нарын 75 хувийг Эрүүлийг хамгаалах газрын санаачилгаар өөрчилжээ”98 гэжээ. Хурлын төгсгөлд нэгдүгээр НБД Д.Буяндэлгэрийн хурал хааж хэлсэн үгэнд “Бүгд хуралд 14 хүн үг хэлж санал шүүмжэл гаргалаа”99 гэжээ. Гэхдээ энэ хурал дээр үг хэлсэн ба санал илтгэл тавьсан хүмүүсийн хэн ч нь яг тэр үед болж байгаа жагсаалын талаар нэг ч үг дурдсангүй.
Жагсаал болсны маргааш нь буюу 1989 оны 12-р сарын 8-ны өдрийн орой Ховд аймгийн Намын хорооны товчооны хурал болж уг цуглааныг авч хэлэлцжээ. Энэ хурлын тэмдэглэл нь архиваас олдож улмаар түүнийг хоёр удаа хэвлэсэн бөгөөд уг цуглааны чухал баримт болж байгаа юм.
МАХН-ын VII бүгд хурал: Жагсаалаас хоёр хоногийн дараа 12-р сарын 9-нд Ховд аймгийн намын хорооны нэгдүгээр НБД Д.Буяндэлгэр, аймгийн дарга С.Балсанжамц, Ховдын Багшийн Дээд Сургуулийн захирал Н.Жадамба нар МАХН-ын ТХ-ны VII бүгд хуралд оролцохоор Улаанбаатарт хүрэлцэн иржээ (Эрдэнэцогт, Мөнхтөр, 2009, хууд. 58). 12-р сарын 10-ны өдөр Улаанбаатар ба Эрдэнэтэд цуглаан болсон ба 1989 оны 12-р сарын 11-ны өдрийн МАХН-ын хорооны VII бүгд хурал дээр Батмөнх хурлыг хааж үг хэлэхдээ “Манай энэ удаагийн бүгд хурал ч гэсэн нэлээд өвөрмөц байдалд явагдаж байна. Хурлын өмнөх өдрүүдэд Улаанбаатар, Эрдэнэт хот, бусад зарим аймгийн төвд залуучууд хуран цугларч, янз бүрийн хүсэлтээ илэрхийлэх, шаардлага тавих үзэгдэл гарч ирсэн. Тэдэнд дуурайх, тийм гадаад нөхцөл байгааг та нөхөд мэдэж байгаа. Ийм үзэгдэл цаашдаа ч үргэлжилж магадгүй гэж бодогдож байна. Өнөөдөр ч гэсэн бүгд хурал, чуулганы нэр дээр залуучуудын төвд болсон хэсэг залуучуудын уулзалт цуглаанаас бичиг ирүүлсэн. Эрдэнэтээс, Ховдын багшийн дээд сургуулиас бас ирсэн байна. Тэр бол их зохион байгуулалттай, хэв журмын зөрчил байхгүй явагдсан зүйл байна. Гол нь тэд нар өөрчлөн байгуулалт удааширч байна, түүнийг түргэтгэе, ардчилыг жинхэн ёсоор нь хөгжүүлье, ардын эрхт төрийг бэхжүүлье” гэж ярьж байна100 гэж танилцуулжээ. Тэрээр зарим аймгийн төв гэдэг нь Ховдыг хэлсэн хэрэг, гэхдээ УТТ огцор гэдэг шаардлага тавьсныг дурдсангүй. Сүүлд 2001 онд Ж.Батмөнхийн “Хүч хэрэглэж хэрхэвч болохгүй” номондоо “Нийслэл болсон дээрх явдлаас өмнө 1989 оны 12 дугаар сарын 7-нд Ховд аймгийн төвд оюутан залуус тэргүүлсэн улс төрийн жагсаал цуглаан болж, МАХН-ын Төв Хорооны Улс төрийн Товчоог огцруулах зэрэг мөн л олон шаардлага тавьсан “МАХН-ын Төв Хорооны VII бүгд хуралд өргөх бичих” ирүүлснийг аймгийн намын хорооны нэгдүгээр нарийн бичгийн дарга Буяндэлгэр авчирсныг би бүгд хурлын төгсгөлд мэдэгдсэн. Танилцах хүсэлтэй хүн байвал уг өргөх бичиг Намын Төв Хорооны ерөнхий хэлтэст байгааг ч мэдэгдсэн. Харин эдгээрийн тухай асуудал болгож ярилцаагүй. Тийм ч бололцоо байгаагүй (Батмөнх, 2001, хууд. 40) гэж бичсэн юм.
Цуглааны дараа бие биенээ таньсан хүмүүс цаашдаа зохион байгуулалтанд орж эхлэв. Б.Чилгэр, Б.Болд, Д.Хархүү нар цуглаан болсны дараахан 1989 оны 12-р сарын 23-нд Хархүүг УБ хот руу явуулж холбоо тогтоолгосон ба улмаар 1-р сарын МоАХ-ны эхний жагсаал дээр тэрээр Ховдыг төлөөлж үг хэлжээ (Чилгэр, 2010, хууд. 129). Удалгүй Ховдын Ардчилсан холбоог байгуулж Б.Чилгэр зохицуулагчаар нь сонгогдсон (Чилгэр, 2010, хууд. 12) бол Д.Мөнхтөр, С.Энхбаяр, Б.Батцоож нарын багш нар аймгийн Ардчилсан Социалист Хөдөлгөөний салбарыг байгуулж зохицуулагчаар нь Д.Мөнхтөр сонгогдсон, С.Эрдэнэцогт МОХ-ны Ерөнхийлөгчөөр
97	(МАХН-ын архив Хөмрөгний дугаар 4, Дансны дугаар 37 ХН дугаар 361 он 1989 16-р хуудас)
98	(МАХН-ын архив Хөмрөгний дугаар 4, Дансны дугаар 37 ХН дугаар 361 он 1989 94-р хуудас)
99	(МАХН-ын архив Хөмрөгний дугаар 4, Дансны дугаар 37 ХН дугаар 361 он 1989 110-р хуудас)
100	(МАХН Хөмрөгний дугаар 4, Дансны дугаар 37 ХН дугаар 275, он 1989, 34-р хуудас)

сонгогдож байв (Чилгэр, 2010, хууд. 146). Сүүлд нь МСДН-ын номонд “...Ховд аймагт ...оюутны анхны ардчилсан улс төрийн цуглааныг зохион байгуулагч Ховдын багшийн дээд сургуулийн багш Ө.Батцоож, Мөнхтөр болон С.Энхбаяр, Н.Баасанхүү, Ө.Бямбадорж, Л.Энхбаяр нар МСДН-ын салбар байгууллагуудыг үүсгэн байгуулагчид билээ” (Алтанхуяг, 2000х97) хэмээн албан ёсоор тэмдэглэжээ.
Дүгнэлт
12-р сарын 7-ны жагсаал нь гуравдугаар бүлэгт дурдсан цогц шалгуураар дүгнэвэл нэгдүгээр шалгуурыг хангана, хоёр зуун тавь орчим хүн оролцсон байна, хоёрдугаар шалгуурыг хангана, оролцсон багш, оюутнууд сайн дураараа оролцсон, мөн өөр тэр өдөр санаандгүй таарсан Ховдын иргэдэд чөлөөтэй оролцох боломж байсан, гуравдугаар шалгуурыг хангана, “Аюуш”-ийн талбай буюу төв талбайд үйл явдал болсон, дөрөвдүгээр шалгуурыг хангана, сургуулийн Оюутны холбоо албан ёсоор зохион байгуулсан, тавдугаар шалгуурыг хангана, үйл явдлын үеэр оролцогчид олон нийтэд харагдахаар уриа лоозон, зураг, барьж явсан, зургадугаар шалгуурыг хангана, бичгээр шаардлагаа өгсөн бөгөөд УТТ огцор гэсэн шаардлагыг анх тавьсан, долдугаар шалгуурыг хангана, жагсаалыг эхлэх дуусах цаг, эхлэх ба дуусах цэг, үг хэлэх хүмүүс, дуу шүлэг гэх мэтээр тодорхой сценартай болсон, наймдугаар шалгуурыг хангаж байна, үйл явдал нэг цэгээс нөгөө цэг хүртэл яваад дууссан байна. Дээрх шалгуурын дагуу Ховдын эсэргүүцлийн жагсаал нь нийт найман шалгуураас бүх шалгуурыг хангаж байгаа учраас Монголын хамгийн анхны эсэргүүцлийн жагсаал гэсэн дүгнэлт гарч байна. Сонирхуулахад Эрдэнэтийн 1989 оны 12-р сарын 3-ны өдрийн үйл явдал нь энэ найман шалгуурын талыг нь хангахгүй байгаа бөгөөд тэр утгаараа бүрэн жагсаал гэж үзэж болохгүй юм. Энэ тухай зохиогчийн дараагийн өгүүллээс уншина уу. Эцэст нь энэхүү Ховдын жагсаалыг товчхон дүгнэж үзвэл нэгд, монголд зохион байгуулагдсан 250 орчим хүн оролцсон анхны жагсаал, хоёрт, зөвшөөрөлгүй хийгдсэн гэдгээрээ онцлог, гуравт анх удаа Улс төрийн товчоо ба Засгийн газрыг огцрох ёстой гэж уриалснаараа, дөрөвт, үндэсний үзэл, түүх соёлыг сэргээх агуулгатай, Чингисийн зургийг зоригтой барьснаараа анхдагч, тавд угсаатны хүчин зүйл101 бас нөлөөлсөн байв. Энэ жагсаал нь 1990 оны 3-р сард УТТ огцорч монголд тайван замаар дэглэм солигдоход нөлөө үзүүлсэн гэдэг нь судалгаанаас нотлогдож байна.

